
Formæli
Hendan frágreiðingin viðger lívskorini hjá 
fyritíðarpensjónistum í Føroyum. Tað var 
meginfelagið Megd (www.megd.fo), sum 
fyri nøkrum árum síðani tók stig til at seta 
gongd á at kanna lívskorini hjá føroyskum 
fyritíðarpensjónistum, sum fáa miðal og 
hægstu fyritíðarpensjón. Neyvara enda
málið er at fáa til vega eina dagførda vitan, 
ið kann styrkja og stuðla undir arbeiðið hjá 
Megd og limafeløgunum fyri bøttum um
støðum og javnrættindum hjá teimum, 
sum bera brek.

Granskingararbeiðið er framt av Fróðskap
arsetri Føroya, Søgu- og samfelagsdeildini, 
við Olgu Biskopstø sum verkætlannaraleið
ara. 

Í 2007 varð gjørd ein samsvarandi kanning, 
eisini umbiðin av Megd, sum tá hevði 
navnið Meginfelag teirra Brekaðu í Føroyum 

(MBF). Fyriuttan at lýsa støðuna sum hon er 
í dag, so ber tískil við hesi kanningini til eis
ini at samanbera, í hvønn mun lívskorini hjá 
fyritíðarpensjónistum eru broytt hesi árini, 
og í hvønn mun broytingar á almanna
økinum hava bøtt um støðuna.

Ein fylgibólkur hevur veitt fakliga vegleiðing 
og sparring, og í hesum hava sitið: Tóra við 
Keldu, forkvinna, Megd, Bárður Atlason Ís
heim, aðalskrivari, Megd, Herit V. Albinus, 
búskaparfrøðingur, Fróðskaparsetur Føroya, 
Firouz Gaini, professari, Fróðskaparsetur 
Føroya, Jónvør Christiansen, Megd , Ragn
hild Dahl, ráðgevi, Javni, Laura Apol, Sinnis
bati, og Gunnhild Persson, aðalskrivari, 
Sinnisbati.

Almannaverkið og Almannaráðið hava 
stuðlað verkætlanini við viðmerkingum 
umframt kunning og hagtølum um 

fyritíðarpensjónistar, og hava eisini, úr síni 
skipan, víst okkum á viðtalufólkini, sum 
hava luttikið í kanningini. Tey, sum hava 
veitt hesa hjálp frá Almannaverkinum, eru: 
Hallur Thomsen, viðskiftastjóri, Leif Olsen, 
fulltrúi og Palli Mortensen, deildarleiðari. 
Frá Almannaráðnum eru tey: Anna Katrin 
Matras, fulltrúi, og Heri Petersen, fulltrúi.

Fróðskaparsetur Føroya, Sjúkrakassagrunn
urin, Betri Stuðul og Megd hava fíggjarliga 
og praktiskt gjørt tað møguligt at fremja 
verkætlanina.

Ein hjartans tøkk til tykkum øll, ið hava 
stuðlað verkætlanini fíggjarliga og fakliga. 
At enda skal ljóða ein serstøk tøkk til tykk
um, ið játtaðu at taka lut og vildu greiða 
okkum frá lívi og gerandisdegi tykkara sum 
fyritíðarpensjónistar. 

Eftir at samrøður og onnur innsavnan av 
datum varð gjørd, og skriviarbeiðið komið 
í gongd, varð Olga rakt av sjúku. Sjúkutil
gongdin gjørdist drúgv, og tí tók Gestur 
Hovgaard yvir uppgávuna eitt tíðarskeið. 
Saman hava vit tó endað frágreiðingina og 
standa tí bæði sum rithøvundar á endaligu 
frágreiðingini.

Olga Biskopstø 
verkætlanarleiðari

Samandráttur 
Íblásturin til hesa kanning kemur frá so
nevndu lívskorskanningunum, sum gjørd
ust vanligar í skandinavisku londunum í 
1960’unum og 1970’unum. Endamálið við 
einari lívskorskanning er, á vísindaligum 
grundarlagi, at greina samfelagsins vælferð 
í mun til ikki bara økonomisk, men eisini 
sosial, politisk og mentanarlig viðurskifti. 
Hesar kanningar høvdu stóran týdning fyri 
menningina av norðurlendsku vælferðar
samfeløgunum, sum gjøgnum almennar 
skipanir innan skúla-, heilsu- og sosialverk 
tryggjar vælferð borgarans.

At granska sosial viðurskifti hevur ofta lagt 
dent á, hvussu vælferðartiltøk rigga, um 
vælferðarpolitikkurin livir upp til sítt enda
mál, og – ikki minst – at kasta ljós á serliga 
átrokandi viðurskifti í samfelagnum - í heila 
tikið at vera eitt ískoyti til kjakið um vælferð 
og trivnað.

Eins og í øðrum lívskorskanningum er enda
málið í hesi kanning at lýsa og staðfesta 
málini í vælferðarpolitikkinum í mun til 
tann veruleika, sum borgarin upplivir. Meira 
ítøkiliga kunnu vit siga endamálið vera: 1) 
at lýsa sosialu støðuna hjá borgarum við 
skerdum førleika, vegna sjúku og brek; 
2) at vísa á veikleikar í verandi vælferðar
skipan, soleiðis sum borgarin við skerdum 
førleika upplivir hana; umframt 3) at vísa á 
viðurskifti, t.e. sosialar støður og trupulleik
ar, sum tað serliga eigur at finnast politiskar 
ella umsitingarligar loysnir til.

Hóast tað kundi verið ynskiligt, er hendan 
kanningin ikki so umfatandi, at hon lýsir 
korini innan fyri hvønn einstaka limabólk í 
Megd. Hinvegin er dentur lagdur á at lýsa 
umstøður, ið ganga aftur hjá øllum lima
bólkum, og sum einstaki limurin í Megd tí 
kann kenna seg aftur í.

Í 2007 varð útgivin ein kanning líknandi 
hesari (Biskopstø & Mýri, 2007). Tí hevur tað 
verið áhugavert at kunna samanbera og 

síggja, hvørji viðurskifti eru broytt tey árini, 
sum farin eru.

Kanningin er skipað soleiðis, at hon part
víst lýsir karmarnar kring fyritíðarpen
sjónstilveruna1, t.v.s. lógarverkið og nøkur 
lyklatøl. Hin parturin, og eisini drúgvi part
urin, er ein samrøðupartur, ið lýsir úrslitini 
frá tveimum samrøðum, har vit fáa innlit 
í gerandisdagin, fíggjarligu støðuna og 
trivnaðin hjá úrvaldum fyritíðarpensjónist
um, soleiðis sum tey sjálv uppliva tey. Hesir 
20 luttakarar eru tilvildarliga valdir út við 
telduskipan á Almannaverkinum og hava 
síðani játtað at gera samrøðu. Fyri at fáa eina 
so breiða og eftirfarandi mynd sum gjørligt 
hevur skipanin valt út soleiðis, at tað er eitt 
javnt býti millum menn og kvinnur, eins og 
ein jøvn umboðan er av miðal og hægstu 
fyritíðarpensjón. Javnt býti er millum økini 
í Føroyum, og umfatar kanningin fólk við 
rørsluavbjóðingum, samskiftisavbjóðing
um, medisinskum og sálarligum avbjóðing
um.

Ein av týdningarmiklu lívskorsgranskarun
um var finski sosiologurin Erik Allardt (1925-
2020). Hann sá vælferð sum eina støðu, ið 
var meiri enn materiellu (økonomisku) um
støðurnar og tí eisini mátti umfata menn
iskjans sosialu og eksistentiellu (tilveruligu/
andaligu) umstøður. Út frá hesum menti 
hann hugtøkini “at hava”, “at elska” og “at 
vera”, ið eisini hava virkað sum grundarlag 
fyri samrøðunum til hesa kanningina (All
ardt, 1975).

At hava snýr seg um tey materiellu viður
skiftini, t.e. fíggjarlig viðurskifti umframt 
annað tilfeingi, ið ein hevur atgongd til í 
nærumhvørvinum, eitt nú atgongd til at 
nema sær vitan og førleikar umframt at
gongd til frítíðar- og mentanarlív. At elska 
handlar um tey sosialu sambondini, ein 
hevur, m.a. familjuviðurskifti, vinasambond, 
frítíðarfelagsskapir, lokalsamfelagið og sum 
heild at taka lut í tí sosiala lívinum. At vera 

1 Nevnast skal, at kanningin frá 2007 bygdi á tøl fram til 2004.

snýr seg um týdningin hjá tí einstaka at 
kenna, at hann/hon er nakað í sær sjálvum, 
at hava ein samleika, at kenna seg virdan, 
at kenna seg hava ávirkan á samfelagið og, 
ikki minst, at kunna ”realisera seg sjálvan”. 
Hetta eru viðurskifti, ið nútíðarsamfelagið 
leggur upp til, at øll hava rætt til, og sum 
tryggja, at ein hevur umstøður at hava eitt 
gott lív.

Talið av pensjónistum í mun til fólkatalið 
liggur nøkulunda støðugt árini millum 2004 
og 2024. Í Føroyum vóru í 2024 samanlagt 
2005 fyritíðarpensjónistar, svarandi til 3,7% 
av fólkinum millum 18-66 ár. Sama talið í 
2004 var tá 3,9%. Talið er yvir tíð rættiliga 
støðugt, men broytist eitt sindur í mun 
til broytingar í mannagongdum umframt 
øðrum viðurskiftum. Tó at nakrir munir eru, 
so er talið av fyritíðarpensjónistum eisini 
lutfalsliga javnt býtt millum ymisku økini í 
landinum.

Flestu fyritíðarpensjónistar fáa í 2021 
hægstu fyritíðarpensjón, og býtið er rætti
liga javnt millum kynini: 50,2% kvinnur og 
49,8% menn. Fyri lægstu og miðal veiting 
er býtið hinvegin, at kvinnurnar eru 1/3, og 
menninar 2/3.

Býtið millum giftar og ógiftar fyritíðarpen
sjónistar er, at støk telja umleið 2/3, og 
gift 1/3. Hjá støkum og giftum fyritíðar
pensjónistum við hægstu fyritíðarpensjón 
liggur árliga útgjaldið frá beint niðan fyri 
150.000 kr. og upp ímóti 170.000 kr. Hjá 
giftum fyritíðarpensjónistum við miðal fyri
tíðarpensjón liggur árliga útgjaldið á gott 
135.000 kr. Ein stór broyting til tað betra 
seinastu árini er, at inntøka hjá hjúnafelaga 
ikki verður mótroknað pensjónini. Sam
anborið við eina arbeiðaraløn, ið vanliga 
liggur oman fyri 270.000 kr. árliga, má 
sigast, at talan er um ein lágløntan bólk 
í samfelagnum. Minni enn helvtin av fyri
tíðarpensjónistunum í Føroyum hevur ar
beiðsinntøku aftur at pensjónini.

Kanningin frá 2007 vísti, at fyritíðarpen
sjónistar ikki høvdu nøktandi lívskor.  Fíggj
arliga var støðan hjá teimum flestu, at tað 
var neyðugt við serligum tiltøkum fyri at 
fáa peningin at røkka til. Familjan var oft
ast avgerandi fyri, at tey kundu klára seg. 
Á flestøllum øðrum økjum vóru eisini av
markingar og trupulleikar, heilt frá bú
staðarviðurskiftum og at vera útihýstur frá 
arbeiðsmarknaðinum til vantandi møgu
leikar fyri viðgerð og uppvenjing – alt um
støður, ið ávirkaðu lívskorini skeiva vegin 
og minkaðu um lívsvirðið, sum hjá nógvum 
førdi við sær einsemi og avbyrging.

Fleiri av nevndu trupulleikunum vóru tengd
ir at m.a. samskipan og vantandi tænastum 
frá heilsuverkinum, viðgerð og uppvenjing 
og tænastum frá táverandi Almannastovu 
og Hjálpartólamiðstøðini. Samskiftið mill
um almennu stovnarnar var ikki nøktandi, 
og stórur saknur var á kunning og vegleið
ing.

Niðurstøðurnar í hesi nýggju kanningini vísa, 
at tað eru hendir batar samanborið við 
hana frá 2007. Málsviðgerðin hevur fingið 
væl betri karmar, og haraftrat eru fíggjarligu 
karmarnir eisini batnaðir. Samrøður okkara 
vísa eisini, at viðurkenningin av fólki við 
breki – hetta frá arbeiðsgevarum og sam
felagnum í breiðari týdningi – eisini er 
batnað, t.d. í mun til arbeiði og í mun til 
atgongd. Fyritíðarpensjónistar eru tó fram
vegis ein láglønarbólkur, sum kann hava 
tað sera tungt fíggjarliga. Og nógvar av nið
urstøðunum frá 2007 síggjast aftur í hesi 
kanningini.

Ein eyðsýnd niðurstøða í 2007 var uppliv
ingin av, at málsviðgerðin gekk seint, og 
samskiftið var trupult. Tá varð mett, at tor
skildar/ógreiðar reglugerðir og vantandi 
sambinding millum tær ymisku tænasturn
ar áttu eina stóra orsøk í, at tað var trupult 
at vera fyritíðarpensjónistur. 

Eisini í hesi nýggju kanningini síggja vit, at 
tað ikki eru so fáir fyritíðarpensjónistar, sum 
kenna seg einsamar og avbyrgdar frá restini 
av samfelagnum. Hetta kann vera eitt úrslit 
av sjúkuni/brekinum, men hongur ikki minni 
saman við tí samfelagsligu stigmatisering 
– t.e. fordómar og illgrunasemi – sum tey 
ofta møta, tí tey “ganga fyri onki” ella “eru 
ónyttur”. Nógv teirra trekkja seg tí aftur frá 
einum aktivum sosialum lívi og halda seg til 
nærmastu familjuna.

Hóast nøkur einstøk trívast við “bara at 
passa seg sjálv”, so er lítil ivi um, at flestu 
fyritíðarpensjónistar ynskja sær eitt meira 
virkið sosialt lív. Nógv teirra sakna at vera 
við til eitthvørt, sum gevur meining og 
innihald í gerandisdegnum – nakað, sum 
røkkur frá sosialari samveru til nakrar 
arbeiðstímar ella til okkurt, sum hevur við 
førleikamenning og útbúgving at gera. Tað 
er gjøgnumgangandi, at Almannaverkið er 
tann myndugleikin, sum tey halda, átti at 
tikið sær av hesum. Soleiðis sum skipanin er 
í dag, er hetta ikki neyðturviliga so. Tað rørir 
tó ikki við, at talan er um ein viðbreknan 
bólk, har tað kann vera trupult sjálv/-ur 
at megna ein gerandisdag umframt tað 
mest grundleggjandi. Kenslan av ella eitt 
ynski um, at onkur samlaði upp ella fylgdi 
einum, eftir at brek/sjúka er íkomin, er 
nakað, sum gongur aftur í kanningini. Nógv 
hava kenslu av at “vera slept upp á fjall”. At 

koma víðari í eini meiningsfullari tilveru við 
arbeiðsligum og/ella sosialum aktivitetum, 
er tí ein spurningur um, at fáa eitt lyft og 
eina uppfylging onkustaðni frá. 

Ongin ivi er heldur um, eins og tað sást í 
2007-kanningini, at tað framvegis er nærm
asta familjan, sum er týdningarmesti liðurin 
í at megna lívið sum fyritíðarpensjónistur. 
Eitt er, at familjan ofta er einasta sosiala 
relatiónin, men tað skal eisini skiljast so, 
at oftast er tað familjan, sum má traðka 
til, tá ið tørvur er á hjálp. Hetta kann vera 
fyri at fáa gerandisdagin at virka ella fyri 
at fáa tað fíggjarliga at mala runt. Ein ikki 
so lítil partur av fyritíðarpensjónistunum 
í dag høvdu verið munandi verri stødd, 
um tey ikki kundu búgva inni hjá t.d. for
eldrum ella aðrari familju ella í heimi, sum 
kanska fleiri systkin eru arvingar til. Ein 
viðkomandi spurningur er tí, um bústað
ar- og familjumynstrið í Føroyum ikki er 
við at broytast so mikið nógv, at hetta 
slagið av loysnum ikki fer at vera eins 
natúrligt framyvir. Talan er eisini um um
støður, sum hanga saman við einum sera 
truplum bústaðarmarknaði í Føroyum. Høgi 
kostnaðurin fyri bústað og fáir valmøgu
leikar til mátar at búgva uppá, er nakað, 
sum gongur aftur í samrøðunum. 

Ein týðiligur munur í bólkinum av fyritíðar
pensjónistum er, at nøkur teirra – serliga tey 

við útbúgving – hava eina trygging og/ella 
aðra pensjón, sum hevur hjálpt teimum. 
Eisini er munur millum tey, sum hava ein 
bústað, ið tey megna at gjalda niður. Tey, 
sum megna, brúka alt ov stóran part av 
inntøkuni til bústað ella mugu búgva hjá 
familju o.ø., høvdu ynskt at koma onkra 
aðrastaðni. Hetta merkir, at ein ikki so lítil 
partur av fyritíðarpensjónistum kennir seg 
læstan í eini støðu, tey ynskja at koma burt
urúr. Hóast tað sjálvandi ikki er eintýtt, so 
er av nevndu orsøkum ikki skeivt at siga, 
at teir fyritíðarpensjónistar, sum eru serliga 
illa fyri fíggjarliga og sosialt og oftast uttan 
útbúgving ella liva støk, eru í tí síðsta bólk
inum.

Teir batar, sum eru hendir síðani 2007 og 
lýstir seinni í viðgerðini, eru virðismiklir og 
avgjørt eitt stig á rættari leið. Tað skal tó 
havast í huga, at fyritíðarpensjónistar eru 
ein láglønarbólkur, sum hevur eina inn
tøku, ið er nógv lægri enn ein miðal ar
beiðsinntøka. Tað ger tað trupult hjá teim
um allarflestu at gjalda lán, húsaleigu og 
annað. Talan er eisini um ein útsettan bólk 
av samfelagsborgarum, sum hava tørv á 
eini væl virkandi almennari skipan, sterkum 
sosialum sambondum og virðing fyri teirra 
støðu nú. Tað er framvegis stórur tørvur á at 
arbeiða við møguleikum, ið geva meining, 
bæði í tí almenna og hjá viðkomandi 
áhugafeløgum. Hetta kann vera menning

armøguleikar innan fyri útbúgving, arbeiði, 
ítriv og annað. Hetta ger tað neyðugt at 
styrkja tað tvørfakliga arbeiðið millum 
ymiskar partar av almanna-, heilsu- og 
skúlatænastum.

Tey, sum einans hava pensjónina at líta á – 
oftani eisini einlig – hava tað, sum nevnt, 
serliga tungt. Her eigur m.a. at verða arbeitt 
fyri betri møguleikum fyri inntøku aftrat 
pensjónini, ella at pensjónin hækkar.

Mobilitetur ella flutningsføri hevur eisini 
stóran týdning. Hetta vísti kanningin í 2007, 
og aftur hesaferð. At hava møguleikan at 
flyta seg, lættliga, vísir seg at geva lívsvirði 
og skapar sambond. Teir trupulleikar, ið 
standast av vantandi smidleika og nýtslu av 
akførum, fylla nógv hjá tí einstaka og tyngja 
umstøðurnar. Tað tykist at vera trupult hjá 
Hjálpartólamiðstøðini at ganga ynskjum 
um bil á møti. Í kanningini vísa fleiri á, at 
tekniskar forðingar og annað verða brúkt 
fyri at draga mál út og at gera tað nógv 
truplari enn neyðugt, og – sum onkur 
málber seg – so eru tað “bara óneyðugar 
ómøguligheitir”. 

Eisini hevði ein sosialt rættaður bústaðar
politikkur kunnað bøtt munandi um møgu
leikarnar hjá fyritíðarpensjónistum at fáa 
eitt virkið og innihaldsríkt lív. 

1.1 Inngangur
Í 2007 varð gjørd kanning av lívskorunum 
hjá fyritíðarpensjónistum í Føroyum (Biskop
stø & Mýri, 2007). Tann kanningin vísti á eina 
røð av veikleikum við, hvussu tær skipanir 
virka, sum skulu tryggja ein toluligan og 
meiningsfullan gerandisdag hjá okkara 
fyritíðarpensjónistum. Hetta fevndi um 
viðurskifti frá teirra fíggjarligu korum og 
vantandi rættindum til, hvussu tey upplivdu 
tign og virðing í gerandisdegnum.

Stórar broytingar eru hendar á almanna
økinum síðani 2007, ikki minst skipanarliga. 
Eitt nú var broytingin stór í 2012, tá ið Al
mannastovan og Nærverkið løgdu saman 
og blivu til Almannaverkið, og hugtakið ein 
hurð inn í skipanina bleiv kent, umframt at 
aðrar bygnaðarligar broytingar eru framd
ar, bæði innanhýsis og mótvegis borgar
unum. Ikki minst, so kom nýggj Lóg um 
almannatrygd og tænastur í gildi 1. januar 
2021.

Hjá teimum, sum hava fylgt við í hesum til
gongdum, er ikki torført at ásanna, at tað 
kann vera drúgt at gera broytingar í eini 
virkandi skipan – tíverri eisini tá ið talan er 
um átrokandi broytingar. Tó so eru batar 
greitt at síggja. Hesir batar fevna eitt nú 
um atkomu til bygningar og tiltøk, og tey 
fíggjarligu korini – sammett við fyri góðum 
tjúgu árum síðani – eru eisini blivin betri. 
Størsta broytingin er tó, at atgongdin til ar
beiðsmarknaðin er nógv batnað. Nevndu 
viðurskifti fara vit at venda aftur til, men 
hesar broytingar vísa týdningin av at fylgja 
2007 kanningini upp.

Kanningin frá 2007 vísti á ymiskar vantandi 
møguleikar hjá fyritíðarpensjónistum at 
skapa sær ein meiningsfullan gerandisdag. 
Í hesi frágreiðingini fara vit tí í størri 

mun at leggja dentin á at greina og lýsa 
samrøður við fyritíðarpensjónistar um teirra 
gerandisdag. Hetta gera vit við tí fyri eyga 
at fáa innlit í, hvussu fyritíðarpensjónistar 
sjálvir uppliva síni kor, ikki bara tá ið talan 
er um teirra materiellu ella fíggjarligu kor, 
men hvussu gerandisdagurin sum heild 
virkar. Hetta kann sigast í trimum punktum: 
1) at lýsa sosialu støðuna hjá borgarum 
við skerdum førleika vegna sjúku og brek; 
2) gjøgnum sosialu støðuna, soleiðis sum 
borgarin við skerdum førleika sjálvur upp
livir hana, vísa á veikleikar, sum kunnu vera í 
verandi vælferðarskipan; 3) vísa á sosial við
urskifti, t.e. sosialar støður og trupulleikar, 
sum tað serliga eigur at finnast politiskar 
ella umsitingarligar loysnir til.

Vónin er, at tann vitanin, vit her fáa fram, 
ger tað lættari hjá teimum, sum skulu taka 
sosialpolitiskar avgerðir, at skilja støður 
og atburð hjá fyritíðarpensjónistum, og at 
hesin kunnleiki kann føra til betrandi polit
iskar handlingar og broytingar. 

Lat vera sagt beinanvegin, at fyritíðarpen
sjónistar eru ikki ein homogenur bólkur í 
samfelagnum, men hava ógvuliga ymiskar 
fortreytir fyri at megna tað góða lívið. Við 
tað góða lívið meinast í stuttum ein støða, 
har ein hevur atgongd til resursur og møgu
leikar til at liva eitt virðiligt, trygt og eitt lív, 
sum gevur meining – nakað, sum sjálvandi 
er tæt tengt at samfelagsins virðum og 
politiskum raðfestingum. 

Allir fyritíðarpensjónistar hava tað til felags, 
at tey eru bundin at vælferðartænastum, 
og hava í mun til aðrar samfelagsborgarar 
skerdar møguleikar at gera gagn av tí til
feingi – materiellum ella ikki-materiellum – 
ið tey sjálv ráða yvir. Ikki minst tí hevur ein 

UM HESA KANNINGINA

kanning sum hendan stóran týdning, tí við 
at lýsa umstøður tvørturum limabólkarnar 
kunnu vit koma inn á viðurskifti, sum ein
staki limurin í Megd kann kenna seg aftur 
í. Tað er við hesum útgangsstøðinum, vit 
royna at røkka endamálinum, ið er at fáa 
fram viðurskifti, sum veruliga kunnu gera 
mun í gerandisdegnum hjá einstaka fyritíð
arpensjónistinum.

Umframt at gerast eitt amboð hjá Megd í 
arbeiðinum at bøta um lógarfest rættindi og 
lívskor hjá sínum limum, vendir kanningin 
sær eisini til politisku skipanina, fjølmiðlar, 
arbeiðsfólk á stovnum, granskarar innan 
sosial- og almannamál og sum heild til tey, 
ið eru áhugað í hesum viðurskiftum. Vón
andi er eisini onkur, ið fer at viðgera og 
granska nærri ávís evni innan tey mongu 
evnini, vit í hesi frágreiðingini koma inn á.

Við at granska í sosialum viðurskiftum, eitt nú 
hjá fyritíðarpensjónistunum, kunnu vit:
1.	 Staðfesta munin millum mál í vælferðarpolitikkinum og 

veruleikan, soleiðis sum borgarar sjálvir síggja hann.
2.	 Vísa á veikleikar í okkara vælferðarskipan.
3.	 Upplýsa um veruligu støðuna hjá borgarunum í landinum.
4.	 Staðfesta broytingar, sum tann vanligi borgarin í samfelagnum 

upplivir.
5.	 Vísa á viðurskifti, sum almenna skipanin ikki er vorðin varug við.
6.	 Peika á møguligar loysnir á truplum viðurskiftum.
7.	 Styrkja rættindi hjá fólki, ið bera brek, í lóggávu og skipanum.

1.2 Lívskor og tilgongdin í hesi frágreiðing
At granska lívskorini hjá fólki hevur røtur 
aftur til miðskeiðis í 1800-talinum. Hetta 
var í eini tíð, har ógvisligu fylgjurnar av tá 
nýkomna ídnaðarsamfelagnum gjørdust 
sjónligar. Korini hjá breiðu fjøldini fingu 
uppmerksemi í gransking hjá eitt nú Fried
rich Engels (1845), Charles Booth (1902) og 

øðrum við, og hetta var við til at seta fokus 
á tátíðarinnar sosialu neyð og útbreidda 
fátækadømi, ið stóðust av industrialisering, 
migratión og urbanisering. Hetta var eisini 
við til at seta fokus á týdningin av sosialum 
ábótum, eitt nú gjøgnum býarplanlegging 
og við heilsu-, skúla- og sosialpolitikki. Tað 

er ikki minst úr hesum jørðildi og royndum, 
at nútíðarinnar vælferðarsamfeløg eru 
sprottin.

Vanliga skilja vit í dag millum tríggjar typur 
ella trý modell av vælferðarsamfeløgum: 
tað liberala, tað korporativa/konservativa 
og tað universala/norðurlendska modellið 
(Esping-Andersen, 1990). Í liberala modell
inum eru vælferðarskipanir primert bygdar 
á privatar marknaðir ella góðgerð, meðan 
almennar vælferðartænastur eru minimalar 
og vendar mótvegis veikastu samfelags
bólkunum. Í konservativa modellinum er 
sosiala ábyrgdin løgd á familjuna saman 
við avtalum í tilknýti til arbeiðsmarknaðin. 
Meðan liberala modellið er eyðkent í eitt 
nú USA og Australia, er tað konservativa 
modellið kent í Suðurevropa, í t.d. Týsklandi 
og Fraklandi. Norðanlond eru eyðkend 
av “universala vælferðarmodellinum”, har 
tað gjøgnum almennar skipanir verður 
tryggjað nøktandi lívskor fyri allar borgarar, 
t.e. alment skipaðar vørur og tænastur. 
Hetta verður gjørt við m.ø. prinsippinum 
um ókeypis atgongd til útbúgving, heilsu
hjálp og sosialar tænastur. Stutt sagt, er tað 
eitt samfelagsgrundað trygdarnet, ið øll eru 
við til at fíggja gjøgnum skattir og avgjøld, 
og sum øll hava rættin til at fáa part av. 
Mótsett eini skipan við privatari trygging 
verður eingin settur uttanfyri orsakað av, 
at ein ikki hevur ráð at gjalda (Ploug et 
al., 2025). At veitingar eru algildar, merkir 
m.a., at fólkaskúlin, almennar pensjónir og 
sjúkrahúsviðgerð eru fyri øll og ikki bundin 
at teirra inntøkum og privatu tryggingum. 
Hesi prinsipp eru týdningamiklar súlur 
undir skipanini, og norðurlendska vælferð
arsamfelagið er við hesum eitt slag av 
kollektivari og samhaldsfastari trygd fyri, at 
avbjóðingarnar hjá einstaklinginum verða 
loystar við stuðli frá felagsskapinum.

Lýstu vælferðarmodellini eru sonevndar 
idealtypur (ímyndir), sum merkir, at fyri 
einkultu londini er oftani talan um eina 
blanding millum ymisku idealini, hóast eitt 
av teimum kann sigast at vera ráðandi. Før

oysk vælferðarpolitisk viðurskifti líkjast á 
mangan hátt teimum í norðurlendska væl
ferðarmodellinum, men hava eisini eyð
kenni, sum bróta frá, t.d. við at tænastur 
ikki eru so víðfevndar, og støðið á almennu 
veitingunum ofta er lægri enn í Skandinavia 
(Sundström, 2006). 

At liva í einum vælferðarsamfelagi merkir, 
sum orðið sigur, at vit sum borgarar hava 
væntanir um at “fara væl”. Tað er hendan 
visjónin um tað góða lívið, ið vit leggja 
dent á. Hesin týdningurin av orðinum hevur 
djúpar røtur heilt aftur til Aristoteles, sum 
í sínum høvuðsverki “Ethics” greiðir frá, 
hvussu tað góða og eydnusama lívið kann 
og eigur at skipast (Jensen, 2007, s.11). Í 
okkara samfelagi eru fá, ið seta spurning 
við skylduna at hjálpa menniskjum, sum 
eru rakt av sjúku ella vanlukku Hetta er 
ein grundhugsan og tí ein partur av tí 
samfelagi, vit hava skipað okkum í.

Tað kann vera trupult at skilja millum væl
ferðargransking og lívskorsgransking, men 
vit kunnu eitt nú síggja lívskorskanningar 
sum ein part av tí størra granskingarøkinum, 
vælferðargransking.

Vælferðargranskingin, sum vit kenna hana, 
umfatar oftast vælferðarpolitikk og væl
ferðarskipanir, t.e. hvørjar funksjónir eru í 
vælferðarskipanini, og hvussu tær eru skip
aðar. Hetta kann eitt nú umfata, hvussu 
sosial, økonomisk og politisk viðurskifti 
ávirka býtið av ressursum, sosialum ójavna 
og sosialum tryggleika og lívsgóðsku. Dent
ur er oftani á tí makroorienteraða og tí pol
itiska, undir hesum politiskum átøkum og 
stovnsligum kørmum. 

Meðan vælferðargranskingin ofta granskar 
“skipanir”, so vendir lívskorsgranskingin sítt 
uppmerksemi móti lívsviðurskiftunum hjá 
tí einstaka og konkretu umstøðunum hjá 
ávísum samfelagsbólkum. Vit kunnu eis
ini siga, at lívskorsgranskingin gevur innlit 
í úrslitini av vælferðarpolitikkinum, t.e. 
hvussu vælferðarskipanin ítøkiliga ávirkar 
lívskvalitet og gerandisdag hjá fólki. Vælferð 

er tí ikki nakað eintýtt hugtak, men fer altíð 
at verða knýtt at t.d. búskaparligu støðuni 
í landinum, hvat útboðið av tænastum er, 
men eisini at spurningum um, hvussu tann 
einstaki hevur tað, og hvørjir møguleikar 
eru fyri at mennast persónliga (Greve, 2010, 
s. 42-43).

Í nýggjari tíð kom gongd á kjakið um lívskor 
í 1960’unum, t.v.s. í eini tíð, har frambrotið 
av einum alsamt vaksandi vælferðarstati 
var vorðið veruleiki. Eftirkrígstíðin var ein 
tíð við nógvum sosialum framstigum, men 
spurningurin bleiv eisini um og í hvønn 
mun, búskaparligi vøksturin og sosialu 
framstigini komu øllum borgarum til góðar. 
Fyrsta stóra norska “levekårsundersøkelsen” 
varð løgd fram í 1976 (NOU, 1976). Norsku 
og eisini donsku lívskorskanningarnar 
funnu part av sínum íblástri í teimum 
svensku kanningunum, har leiðandi 
persónar vóru Sten Johansson og Erik 
Allardt. Í Danmark eru kanningar um lívskor 
serliga knýttar at nøvnum sum Erik Jørgen 
Hansen og – seinni aftur – Jørgen Goul 
Andersen. Lívskorskanningar mentust 
ikki bara á okkara leiðum, men vóru t.d. 
ikki ókendar í USA, umframt at tær vóru 
nógv frammi innan fyri eitt nú altjóða 
felagsskapin fyri búskaparligum samstarvi 
og menning, OECD. 

Í stuttum kann sigast, at meðan materiellu 
korini høvdu stóra týdningin í fyrstu lívs
korskanningunum, so hava hesi viðurskifti í 
nýggjari tíð tikið alsamt breiðari og djúpari 
atlit. At granska “tað góða lívið” viðførir tí 
eisini sosial, psykologisk og geografiskt 
atlit, umframt atlit til umhvørvi, t.d. í mun til 
infrastruktur, heilsu og ójavna. Vit siga van
liga, at talan er her um eina meiri holistiska 
fatan av vælferð og tí góða lívinum, og at 
sosialar relatiónir, sálarliga heilsan og nakað 
so grundleggjandi, sum hvussu fólk sjálv 
skilja meiningina við tilveruni, hava líka 
stóran týdning sum tey materiellu viður
skiftini.

Ein trupulleiki við at arbeiða við einum 
hugtaki sum “tað góða lívið” er, at hvør ein
stakur upplivir sína egnu støðu individuelt. 
Frægasti mátin at koma nærri einari allýsing 
er tí eisini at taka støði í tilfeinginum hjá tí 
einstaka, t.e. tilfeingi í breiðum týdningi, og 
hvussu langt hetta tilfeingið røkkur til upp
livingina av tí góða lívinum (Kittelsaa, Wik 
& Tøssebro, 2015, s. 4-5). Henda sannføring 
er eisini ein týdningarmikil leiðregla í hes
ari kanning. Vit kunnu eisini siga, at um
framt at hyggja eftir teimum objektivu 
fíggjarligu/materiellu korunum, so taka vit 
eisini tey subjektivu og sonevndu bleytu 
virðini við. Tann objektiva vælferðin snýr 
seg um tað ítøkiliga tilfeingið sum inntøku 
og ognir umframt ítøkilig sosial viðurskifti. 
Subjektiva vælferðin fevnir hinvegin um 
upplivingina av nøgdsemi/ónøgdsemi.

Til tess at greina nærri, hvat meinast við “tað 
góða lívið” og lívskor, er teoretiski leisturin 
her – eins og í greiningini frá 2007 – inspir
eraður av svenska vælferðargranskaranum 
Erik Allardt (1920-2020), ið hevur verið ein 
undangongumaður, tá ið tað kemur til 
gransking av lívskorum í Norðurlondum 
(Larsen, 2009). 

Sum longu lýst omanfyri, leggur eisini 
Allardt dent á, at lívskor ikki bara snúgva 
seg um inntøku, men um so nógv meira 
enn tað. Tí sigur hann, at lívskor eiga at 
granskast bæði úr einum subjektivum og 
einum objektivum sjónarhorni, har hann 
býtir hetta millum: a) vælferð og eydnu og 
b) livistøði og lívsgóðsku (Allardt 1975). At 
tað rennur saman millum tað subjektiva 
og objektiva, førir við sær, at neyðugt er 
at hyggja at báðum, um granskingin skal 
vísa eina sannari mynd. Tað var við hesum 
í huga, at hann menti hugtøkini: at hava, at 
elska og at vera. Í stuttum fevnir hugtakið 
at hava um materiellu korini, at elska fevnir 
um sosiala netverkið, og at vera snýr seg um 
samleikan hjá tí einstaka (Larsen, 2007, s. 
38-39).

1.3 Hvussu kanningin er farin fram
Fyritíðarpensjónistar eru fólk, sum hava 
varandi niðursett arbeiðsføri. Hægsta fyri
tíðarpensjón verður latin teimum, ið eru 
mett óarbeiðsfør, ella – rættari – har bara 
smávegis er eftir av arbeiðsførleika. Miðal 
pensjón verður latin teimum, hvørs ar
beiðsførleiki er skerdur við minst 2/3. 
Lægsta fyritíðarpensjón verður latin teim
um við arbeiðsførleika, sum er skerdur við 
minst einari helvt. Fyriuttan teirra skerdu 
kroppsligu/psykisku møguleikar, so hava 
tey øll til felags, at tey eru bundin at teim
um tænastum, ið samfelagið bjóðar. Tí 
hava tey eisini nógvar sambæriligar upp
livingar og kor til felags. Hinvegin er tað 
av serligum týdningi, at vit ikki síggja fyri
tíðarpensjónistar sum ein homogenan/
einsháttaðan bólk. Tvørturímóti eru tey fólk 
við ymiskari bakgrund, ymiskum førleikum 
og ymiskum væntanum.

Í hesi kanningini avmarka vit okkum til 
fyritíðarpensjónistar við hægstu og miðal 
fyritíðarpensjón, og vit hava ein kvantitat
ivan og ein kvalitativan part.

Kvantitativi parturin lýsir við tølum viður- 
skifti, sum hvussu nógvir fyritíðarpensjón
istar eru í Føroyum, hvat slag av pensjón 
tey fáa, hvussu pensjónir eru býttar á kyn 
og øki v.m. Eisini verða reglur og lógarverk 
kring pensjónistaøkið viðgjørd í hesum 
partinum.

Kvalitativi parturin byggir á samrøður við 
fyritíðarpensjónistar. Talan er í høvuðs
heitum um sama slag av kanning, ið gjørd 
varð í 2007 (Biskopstø & Mýri, 2007), t.v.s. 
at hon er skipað út frá somu kriterium og 
spurningum, men fer ikki at vera líka umfat
andi, samstundis sum tað í hesi kanning er 
lagdur størri dentur á at lýsa og tulka tey 
viðurskifti, ið koma fram gjøgnum sam
røðurnar. 

Tað er Almannaverkið, sum í síni skipan 
hevur funnið teir 20 samrøðupersónarnar 
í hesi kanningini. Skipanin hevur syrgt 

fyri, at luttakararnir eru javnt býttir í mun 
til aldur og hvørjum øki í landinum, tey 
búgva í (býtt á Norður-, Suður-, Vestur- og 
Miðøkið). Somuleiðis er eitt javnt lutfall 
millum fólk við kropsligum, sálarligum og 
samskiftis avbjóðingum umframt eitt javnt 
býti millum miðal og hægstu pensjón. Allir 
luttakarar hava givið skrivligt samtykki til, at 
tey vilja taka lut.

Samrøðurnar vórðu gjørdar í tíðarskeiðnum 
mai – august 2021 og skipaðar í tráð við 
kvalitativan framferðarhátt. Tær eru gjørdar 
í trúnaði og í einum – fyri tann spurda – 
tryggum umhvørvi. Spurningarnir í samrøð
unum vórðu skipaðir út frá teimum trimum 
grundhugtøkunum: “at hava”, “at elska” og 
“at vera”. Vegleiðandi spurningar vóru tøkir 
fyri at tryggja, at samrøðan nam við øll 
tey ásettu evnini, men við denti á tí opnu 
samrøðuni. Tey øki, ið spurt varð um, vóru: 
fíggjarlig viðurskifti, bústaðarviðurskifti, 
arbeiðsviðurskifti, sosiala netverkið, heilsu
støðan og samleiki. Samrøðurnar vórðu 
bandaðar og síðani skrivaðar inn í Word. 
Harnæst er alt tilfarið systematiserað og 
greinað við brúki av vanligum ”coding-regl
um” sum amboð (Kvale & Brinkmann, 2015).

Arbeiðið við kanningini er eisini framt eftir 
forskriftum hjá Dátueftirlitinum, og tað er 
tryggjaður trúnaður í øllum liðum. Somu
leiðis er hædd tikin fyri etiskum viðurskift
um. Konkretar endurgevingar og frásagnir 
í frágreiðingini kunnu tí vera broyttar ella 
rættaðar eitt sindur til, soleiðis at viður
skifti, sum kunnu eyðmerkja ein persón, eru 
tikin burtur. Hetta er sjálvsagt gjørt uttan 
at broyta upp á meiningina við t.d. eini 
útsøgn. Útsagnir o.tíl. verða í frágreiðingini 
brúktar til eitt nú at styrkja eitt argument, 
har grundarlagið fyri útsøgnini er samanfall
andi útsagnir og onnur dokumentatión 
kring eitt ávíst viðurskifti. 

Grundað á talið av samrøðum, og eisini 
tí vit hava samrøðurnar frá 2007, hava vit 

1

í dag eina góða hóming av lívskorunum 
hjá einum parti av fyritíðarpensjónistum í 
Føroyum. Hetta ger, at vit hava eitt gildigt 
grundarlag fyri at lýsa lívskor, ið fólk við tarni 
kunnu kenna seg aftur í, umframt at hetta 

kann geva almenninginum og politiska 
myndugleikanum innlit í og eina fatan av 
lívskorum hjá fyritíðarpensjónistum í Føroy
um. 

1.4 Innihaldið í frágreiðingini
Hesin fyrsti parturin av frágreiðingini skuldi 
givið lesaranum eina fatan av, hvussu kann
ingararbeiðið er skipað, og hvussu tað 
teoretiskt og metodiskt hongur saman.

Restin av frágreiðingini er bygd soleiðis 
upp, at í næsta parti, t.e. kapittul 2, verður 
partvíst gjørd ein lýsing av lógarverkinum 
kring fyritíðarpensjón, og partvíst er talan 
um ein hagtalspart, sum fer inn á viðurskifti 
sum tal av fyritíðarpensjónistum, býtið mill
um sløgini av pensjón, broytingar í tí fíggj
arliga v.m.

Kapitlarnir 3, 4 og 5 eru kvalitativi parturin 
av frágreiðingini. Hesir kapitlar eru bygd
ir soleiðis upp, at kapittul 3 er ein lýsing 
av støðuni hjá trimum úrvaldum fyritíðar
pensjónistum; trý fólk, sum eru vorðin fyri
tíðarpensjónistar av trimum teimum van
ligastu orsøkunum, vit kenna: tann brádliga 
íkomna sjúkan/vanlukkan, tann kroniska, 

sum líðandi tekur førleikarnar frá einum, 
og so tann støðan, har tað tekur langa tíð 
at staðfesta eina sjúku/eitt brek, ið sum 
oftast frá heilt ungum árum hevur forðað 
fyri einum normalum lívi. Meðan kapittul 
3 fer í dýpdina við trimum persónssøgum, 
so er kapittul 4 tann breiðara lýsingin av 
øllum keldutilfarinum, ið byggir á úrvald 
evnum av týdningi fyri lívskorini hjá einum 
fyritíðarpensjónisti. Í kapitli 5 knýta vit 
samrøðurnar saman við hugtøkunum um 
at hava, at elska og at vera. Endamálið er her 
at røkka djúpari inn í eina heildarfatan av 
lívskorunum hjá einum føroyskum fyritíðar
pensjónisti.

Kapittul 6 tekur stutt saman um niðurstøð
urnar og kemur eisini við nøkrum stuttum 
tilmælum til politiska og umsitingarliga 
arbeiðið fyri at bøta um lívskorini hjá 
fyritíðarpensjónistum

2.1 Inngangur
Hesin kapittulin hevur trý yvirskipað enda
mál. Tað fyrsta er at lýsa lógarkarmarnar 
kring fyritíðarpensjónir. Hitt er – í tølum 
– at geva eina lýsing av, hvør fyritíðarpen
sjónisturin í Føroyum er, t.v.s. hvussu nógv 

fólk talan er um, hvar í landinum tey búgva, 
umframt hvør teirra økonomiska støða í 
samfelagnum er. Í triðja lagi skal vísast, 
hvussu viðurskiftini hava flutt seg síðani 
fyrru kanningina (Biskopstø & Mýri, 2007).

2.2 Kanningin frá 2007
Í 2004 vóru 3,9% av fólkatalinum í aldrinum 
18-66 ár fyritíðarpensjónistar. Tølini tá vístu, 
at tað lutfalsliga vóru fleiri kvinnur enn 
menn, sum vóru fyritíðarpensjónistar, og 
at væl fleiri kvinnur fingu lægstu og miðal 
fyritíðarpensjón, meðan lutfalsliga fleiri 
menn fingu hægstu pensjón.

Millum fyritíðarpensjónistar vóru eldru ald
ursbólkarnir best umboðaðir. Serliga vóru 
teir eldru aldursbólkarnir væl umboðaðir 
millum tey, sum fingu miðal og lægstu pen
sjón, meðan yngru aldursbólkarnir vóru 
betur umboðaðir, tá ið tað snúði seg um 
tey, sum fingu hægstu pensjón. Serliga 
nógvar eldri kvinnur fingu miðal og lægstu 
pensjón, meðan tað serliga vóru fleiri ungir 
menn, sum fingu hægstu pensjón. Talan var 
allarhelst um ófaklærdar kvinnur, ið høvdu 
havt tungt kropsligt arbeiði, sum tær ikki 
longur megnaðu, ið skaptu hesa yvirvág 
av kvinnum, sum tá fingu miðal og lægstu 
pensjón.

Mett saman við lág- og miðalpensjón, so 
var aldurs- og kynsbýtið millum tey, sum 
fingu hægstu pensjón javnari, tó við einum 
meiriluta av monnum. Orsøkin til javnara 
býtið var, at nógv menningartarnað og 
fjølbrekað vóru í hesum bólki. Yvirvágin av 
monnum kom av, at fleiri menn arbeiða í 
vinnum, har talið av arbeiðsvanlukkum er 
lutfalsliga høgt, eitt nú í byggi- og fiskivinn
uni.

Í lutfalsliga býtinum av fyritíðarpensjónistum 
(18-66 ár) millum øki sást, at Suðuroyggin, ið 
hevði lutfalsliga lægri miðalinntøku (Økis
menningarálitið, 2001), eisini hevði lut
falsliga nógvar fyritíðarpensjónistar. Tað 
sást eisini, at Tórshavnarøkið og Eysturoy 
høvdu lutfalsliga fáar fyritíðarpensjónistar. 
Orsøkin er helst betri og meiri fjøltáttaðir 
arbeiðsmøguleikar í miðstaðarøkinum, 
samstundis sum tað – eins og í Danmark 
– ikki er ókent, at lutfalsliga fleiri fyritíðar
pensjónistar búgva í økjum við lægri 
miðalinntøku (Martini, 1980).

FYRITÍÐARPENSJÓNISTAR Í LÓG OG TØLUM

2.3 Lógarverkið kring fyritíðarpensjón
Tað hevur altíð verið soleiðis, at eru tað 
møguleikar fyri viðgerð, uppvenjing ella 
tílíkum fyriskipanum, so skal fyritíðarpen
sjón ikki latast. Eitt nú hevur møguleikin 
fyri revalidering verið at finna síðani 
1960’ini. Tó er ikki skeivt at siga, at síðani 
1990’ini er sosialpolitikkur meiri blivin til 
arbeiðsmarknaðarpolitikk; hetta tí at pol
itiskt fokus í nógv størri mun hevur verið á, 
at pensjón skal vera seinasti útvegurin. 

Vit eftirlíkna oftani skipanum í Danmark, 
men hinvegin royna vit at gera tær ein
faldari við eitt nú ikki at hava so nógvar 
skipanir. Vit eru heldur ikki so uppfylgjandi 
við krøvum og áleggingum, sum tey hava 
verið í donsku skipanini seinastu nógvu 
árini.

Føroysk sosiallóggáva var síðani 1960’ini 
grundað í sonevndu Forsorgaralógini, ið 
– sum vera man – varð broytt fleiri ferðir, 
serliga í tíðarskeiðnum frá 2000 og fram. 
1. januar 2021 varð hon strikað, og ístaðin 
kom núverandi Lóg um almannatrygd 
og tænastur. Nýggja lógin byggir á prin
sippini í samsvarandi donsku lógini og 
er tískil lógarkarmurin um verandi sosial
politikk3.  Í 2012 kemur tí eisini lógin um 
arbeiðsfremjandi tiltøk4. 

Almannaverkið er tann stovnurin, sum um
situr fyritíðarpensjónir, men soleiðis hevur 
tað ikki altíð verið. Áðrenn 2000 var tað 
Vanlukkutryggingarráðið, sum tók avgerð 
í pensjónsmálum, og so varð hendan 
send til Almannastovuna, sum so hevði 

til uppgávu at taka sær av útgjaldingini. 
Eftir lógarbroyting ár 2000 fór øll viðgerð 
fram á táverandi Almannastovuni, t.e. met
ingar og tilmæli um pensjón. Síðani fór 
málið aftur í Vanlukkutryggingarráðið, sum 
tók endaligu avgerðina. Í 2008 varð Van
lukkutryggingarráðið niðurlagt, og síðani tá 
er tað Almannaverkið, sum eisini tekur av
gerðina um møguliga pensjón. 

Latin verða trý sløg av fyritíðarpensjón: 
Lægsta, miðal og hægsta pensjón. Hvørja av 
hesum pensjónum, ein fær, er spurningur 
um, hvat arbeiðsføri ein hevur. Meðan 
lægsta fyritíðarpensjón er eitt ískoyti til tey 
við einum ávísum arbeiðsføri, so fær ein 
miðal pensjón, um mann er mettur at hava 
1/3 av vanligum arbeiðsføri. Lítið ella onki 
arbeiðsføri gevur hægstu fyritíðarpensjón. Í 
dag ber til at geva sonevnda framskundaða 
pensjón, ið er ein pensjón, sum orsakað av 
sliti kann gevast trý ár áðrenn, ein røkkur 
pensjónsaldrinum.

At málsviðgera, hvørt ein persónur hevur 
rætt til fyritíðarpensjón ella ikki, kann taka 
drúgva tíð. Undantak er tí fyri krøvini um 
sokallaða arbeiðsbúgving, serliga tá ið talan 
er um álvarsliga sjúku, og um ein er farin 
um tey trýss árini. Alt eftir umstøðunum 
ber til at fáa ymiskar hjálparveitingar, 
eitt nú viðbót til ávísar pensjónistar ella 
røktarviðbót/hjálparviðbót5. 

Tá ið avgerð um at geva pensjón er tikin, 
eru fólk í høvuðsheitum “leys” av almanna
verkinum. Hetta kann geva fólki kensluna 

FYRITÍÐARPENSJÓNISTAR Í LÓG OG TØLUM

3 Løgtingslóg nr. 72 frá 25. mai 2020 um almannatrygd og 
tænastur, sum seinast broytt við løgtingslóg nr. 154 frá 19. 
desember 2023

4 https://logir.fo/Logtingslog/63-fra-15-05-2012-um-
arbeidsfremjandi-tiltok-sum-broytt-vid-logtingslog-nr-142-

fra-20#chapter-4490ed9f-06b2-4596-ad7b-4ffdaeaf9127

5 Hendan gjøgnumgongdin gevur bert eitt yvirskipað yvirlit 
yvir reglur og krøv í sambandi við fyritíðarpensjón. Víst verður 
tí til heimasíðuna hjá Almannaverkinum (www.av.fo), har til 
ber at lesa nærri um reglur og treytir fyri fyritíðarpensjón.

av, at tey vera “slept upp á fjall”, soleiðis 
sum nakrir av okkara heimildarfólkum 
eisini hava kent tað á sær. Í veruleikanum 
er, tá ið pensjónin er játtað, uppfylging um 
støðuna hjá viðkomandi ikki ein uppgáva 
hjá Almannaverkinum. Tó verður onkuntíð 

sagt, at avgerðin um pensjón kann takast 
upp aftur eftir t.d. trý til fimm ár. Tað kann 
eitt nú henda, at tað kemur viðgerð ella 
annað, sum ger, at viðkomandi blívur 
arbeiðsførur aftur. Royndirnar siga, at tað er 
sera sjáldan, hetta hendir.

2.4 Gongdin á fyritíðarpensjónsøkinum  
     - talviðgerð
Søguliga gongdin í talinum av fyritíðarpen
sjónistum er í stuttum tann, at talið heldur 
sær nøkulunda javnt frá 1968 og fram til 
seint í 1980’unum – fyrst nakað niðan fyri 
og síðani nakað oman fyri túsund fyri
tíðarpensjónistar árliga. Talið veksur síðan 
nógv seinast í 1980’unum og fram til 1990. 
Hesin vøkstur er partvíst grundaður á 
broyttan uppgerðarhátt, men tað forklárar 
tó ikki allan vøksturin. Síðani svingar talið, 

men veksur so líðandi fram til ár 2000, tá 
ið tað so minkar nakað fram til 2004. Mink
ingin eftir ár 2000 kemur av broyting í um
sitingini og lógarverkinum, undir hesum 
at aldursmarkið, fyri nær ein kann gerast 
fyritíðarpensjónistur, í 2000 hækkaði úr 
15 til 18 ár (Biskopstø & Mýri, 2007, s. 24). 
Hvussu gongdin er frá 2008 til og við 2024 
sæst á talvu 1 niðanfyri.

Talva 1: Gongdin í tali av fyritíðarpensjónistum 2004-2024.

Kelda: Almannaverkið

2

Ein annar máti at lesa talið av fyritíðarpen
sjónistum uppá er at hyggja eftir lutfalsliga 
talinum í mun til samlaða fólkatalið. Lutfals
liga var talið av fyritíðarpensjónistum í 
tíðarskeiðnum 1968 og fram til seint í 
1980’unum áleið 2% av fólkatalinum fyri 
síðani at hækka til áleið 4% í 1990’unum. 

Hetta var samsvarandi 8% av fólki í aldrinum 
18-66 ár, ið var nakað tað sama býtið sum 
í Danmark (Biskopstø & Mýri, 2007, s. 25). 
Taka vit tølini í talvu 1 og rokna tey í mun til 
fólkatalið viðkomandi árið, fáa vit lutfalsliga 
býtið fyri tíðarskeiðið 2004-2024, sum sæst í 
talvu 2 niðanfyri.

Talva 2: Tal av fyritíðarpensjónistum í mun til fólkatalið, 2004-2024.

Kelda: Almannaverkið og Hagstova Føroya

Talva 2 vísir, at lutfalsliga talið av fyritíðar
pensjónistum í 2024 er eitt vet minni, enn 
tað var í 2004, t.e. minkað úr 3,91% av 
fólkatalinum til 3,71%. Eins og við talvu 
1 síggja vit, at serliga í árunum 2012 til 
2018 er – nú lutfalsliga – talið av fyritíðar
pensjónistum minkað, men síðani hækkað 
nakað aftur. Frá talvu 1 vita vit, at talan er 
um uml. hundrað fólk færri í 2018 í mun til 
2012 og uml. 150 fólk fleiri í 2025 í mun til 
2018. Samanumtikið kann sigast, at talið av 
fyritíðarpensjónistum í mun til fólkatalið er 
relativt stabilt hesi árini.

Størsta ávirkanin á gongdina innan fyri fyri
tíðarpensjón kemur helst frá broyttum ar
beiðsháttum við tillutan av pensjón. Sum 
víst frammanundan, fáa fleiri og fleiri til
lutað hægstu pensjón, meðan talið av miðal 
og lægstu pensjón minkar nógv. Tey, sum 
fyrr hava fingið tillutað lægstu ella miðal 
pensjón, fáa í dag í størri mun arbeiðs
búgving og tillagað størv – eitt tal, sum 
tí hevur verið vaksandi. Hendan gongdin 
sæst á talvu 3 á næstu síðu. 

Í talvu 3 síggja vit, at talið av fólki í tillagað
um/vardum starvi í dag er hægri enn talið 
av fyritíðarpensjónistum við antin miðal 
ella lægstu pensjón. Forkláringin liggur 
allarhelst í, at tað áður varð givið miðal ella 
lægsta pensjón, sum fólk vanliga vórðu 
verandi í fram til fólkapensjónina. Í dag eru 

tað so arbeiðsfremjandi skipanir, sum verða 
royndar fyrst, og sum eisini rigga í mongum 
førum. Samstundis er tað so, at hjá nøkrum 
virkar ein arbeiðsfremjandi skipan ikki, og 
tá hava tey rættin til fulla fyritíðarpensjón, 
og er hetta við til at forklára tann vøksturin, 
vit síggja í tali av hægstu fyritíðarpensjón.

2.4.1 Gongdin í slagi av pensjón
Um vit hyggja at søguligu gongdini hjá 
teimum trimum sløgunum av fyritíðar
pensjón, t.e. hægsta, miðal og lægsta pen
sjón, so vaks talið av teimum, sum fingu 
hægstu pensjón, líðandi í tíðarskeiðnum 
1968-2004. Talið av teimum, sum fáa miðal 
pensjón, hevur verið rættiliga svingandi, 
men veksur rættiliga nógv seinastu árini av 
1980’unum. Talið yvir tey, sum fáa lægstu 
fyritíðarpensjón, veksur serliga frá ár 2000, 
hetta tí tað tá gjørdist møguligt at fáa 
lægstu fyritíðarpensjón heldur enn fram
skundaða fólkapensjón.

Tølini í talvu 4 siga okkum, at stórar broyt
ingar eru farnar fram hesi árini, viðvíkjandi 
hvat slag av pensjón fyritíðarpensjónistar 
fáa. Søguliga sæð hevur miðal pensjónin 
verið tann, sum tey flestu hava fingið, men 
seinastu áleið. 20 árini er talið av teimum, 
sum fáa hægstu pensjón, tvífaldað, og er 
hon nú vanligasta pensjónin. Tølini fyri 
lægstu og miðal pensjón eru farin niður í 
eina helvt í hesum sama tíðarskeiðnum. 
Orsøkin til hesar broytingarnar liggur m.a. 
í tí, at tey, sum fáa tillutað pensjón, eru so 
mikið væl roynd á arbeiðsmarknaðinum, 

Talva 3: Gongdin innan tillagað/vart starv og talið av lægstu og miðal fyritíðarpensjón.

Kelda: Almannaráðið

2

at hægsta pensjón er rætta loysnin. Hetta 
líkist nakað gongdini, sum verið hevur í 
Danmark, har mann er farin til einans at 

veita hægstu pensjón, har tað bara er 100% 
óarbeiðsføri, sum gevur hesa veiting.

Talva 4: Gongdin í tali av fyritíðarpensjónistum býtt á sløg av pensjón.

Kelda: Almannaverkið



Fyritíðarpensjónistar í Føroyum - Lívskorskanning

24

Talva 5: Lutfalsliga býtið í slagi av fyritíðarpensjón í 2020 býtt á kyn.

Kelda: Almannaverkið

2.4.2 Kyn, aldur og borgarlig støða
Hyggja vit at lutfalsliga býtinum av fyritíð
arpensjónistum – tá er framskundað pen
sjón og avlamisveiting ikki tikin við – so 
vísir talva 5 niðanfyri, at tað í 2020 runt 
roknað er talan um 55% menn og 45% 

kvinnur. Nærum eins nógvar kvinnur sum 
menn fáa hægstu fyritíðarpensjón, men 
nógv fleiri menn enn kvinnur fáa miðal og 
lægstu pensjón. 2

Niðanfyri lýsa vit við nøkrum talvum 
gongdina á fyritíðarpensjónsøkinum við 

støði í árunum 2000, 2010 og 2020.

Talva 6: Býtið í slagi av fyritíðarpensjón, menn.

Kelda: Almannaverkið

Talva 7: Býtið í slagi av fyritíðarpensjón, kvinnur.

Kelda: Almannaverkið

Talva 8 niðanfyri er ein lýsing av lutfalsliga 
býtinum av fyritíðarpensjónistum, býtt á 

aldursbólkar og býtt á árini 2000, 2010 og 
2020. 

Talva 8: Lutfalsliga býtið, býtt á aldursbólkar, ið móttaka fyritíðarpensjón.

Kelda: Almannaverkið

Talva 9 niðanfyri gevur eina mynd av 
gongdini í fyritíðarpensjón í tølum, hetta 

í mun til aldur, býtt á árini 2000, 2010 og 
2020.

Talva 9: Gongdin í fyritíðarpensjón árini 2000, 2010 og 2020, býtt á aldursbólkar.

Kelda: Almannaverkið

2

Sum víst longri uppi, er talið av teimum, sum 
fáa hægstu pensjón, vaksandi, og hendan 
talvan vísir, at talið er vaksandi fyri allar 
aldursbólkar, men jú eldri aldursbólkurin er, 
jú størri er vøksturin. Hetta sæst aftur í tøl
unum fyri miðal og lægstu pensjón, sum 
er samsvarandi í minking fyri allar aldurs

bólkar. Hesin tendensur er serliga galdandi í 
muninum fyri árini 2010 og 2020.

Hyggja vit at sivilstøðuni hjá fyritíðarpen
sjónistunum fyri árið 2020, so liva uml. 2/3 
(62%) sum støk, og ein góður triðingur 
(38%) í hjúnalagi, sum lýst í talvu 10 niðan
fyri.

Talva 10: Sivilstøðan hjá fyritíðarpensjónistum, 2020.

Talið av teimum, sum fáa lægstu og miðal 
pensjón, er nøkulunda tað sama millum gift 
og støk, meðan væl fleiri menn enn kvinnur 
fáa hægstu pensjón. Merkisvert er her, at 
í kanningini frá 2007 (Biskopstø & Mýri, 

2007, s. 30) verður staðfest, at umleið 80% 
av fyritíðarpensjónistunum eru giftir. Í 2020 
síggja vit, at talan er um uml. 62%, ið er væl 
lægri tal.

2.4.3 Fyritíðarpensjónistar býttir á øki
Í næstu talvunum hyggja vit eitt sindur at, 
hvussu fyritíðarpensjónistar eru býttir runt 
um í landinum. Føroyska demografiin er í 
stórari broyting, bæði orsakað av broyting

um í aldurssamanseting, men eisini orsakað 
av flytimynstri og í mun til, hvar fólk velja at 
seta búgv. 

Talva 11: Tal av fyritíðarpensjónistum býtt á øki, 2020.

Kelda: Almannaverkið og Hagstova Føroya

Talva 11 vísir okkum, hvussu nógvir fyritíðar
pensjónistar búgva í ymisku økjunum – av 
hesum hava nøkur (færri enn hundrað í alt) 
bústað uttanlands. Onki løgið er í, at nógv 
tað størsta talið av fyritíðarpensjónistum 
í Føroyum búgva í Suðurstreymi, soleiðis 
sum talva 11 eisini vísir. Sum víst er á oman

fyri, so hevur talið av teimum, sum fáa 
hægstu pensjón, verið vaksandi og nógv 
tann størsti bólkurin. Talva 12 niðanfyri vísir, 
hvussu talið av pensjónistum, býtt á tey trý 
sløgini av pensjón, er býtt í teimum ymisku 
økjunum.

2

Talva 12 vísir, at í Eysturoy, Norðoyggjum, 
Suðurstreymoy og Vágunum fáa millum 66 
og 72% hægstu fyritíðarpensjón, meðan 
hini økini liggja millum 52 og 61%. Hetta 
merkir so eisini, at lutfalsliga fleiri í serliga 
Sandoynni, Suðuroy og Norðstremoy fáa 

miðal og lægstu pensjón. Tølini benda eisini 
á, at hesi trý økini eisini hava lutfalsliga 
størri tal av pensjónistum sæð í mun til 
fólkatalið í hesum økjum. Hetta fáa vit eina 
meiri týðiliga mynd av í talvu 13 niðanfyri, 
hetta fyri árið 2020.

Talva 12: Lutfalsliga býtið av fyritíðarpensjónistum, býtt á slag av pensjón og øki ár 2020.

Kelda: Almannaverkið og Hagstova Føroya

Talva 13: Lutfalsligt tal av fyritíðarpensjónistum í 2020,  
býtt á øki í mun til fólkatalið í økinum (18-66 ár).

Fyritíðar-pensjónistar, 
býttir á øki í %

Fólkatal í %, 
18-66 ár, býtt á øki 

Eysturoy	  18,7		  22,6

Norðoyggjar	  15,1		  12,1

Norðstreymoy	 6,5		  7,4

Sandoy	  3,3		  2,3

Suðuroy	 15,1		  8,5

Suðurstreymoy	 34,9		  41,0

Vágar	  6,5		  6,1 	  

Íalt	  100,0		  100,0

Kelda: Almannaverkið og Hagstova Føroya

Tølini týða á – og tað er sum so heldur ikki 
so løgið – at tey økini, har lutfalsliga fleiri 
eldri fólk búgva, eisini hava lutfalsliga størri 
part av fyritíðarpensjónistum. Lutfallið er 
tó ikki heilt av leið, har Suðuroyggin tó 
greitt skilir seg frá restini við at hava 8,5% 
av fólkatalinum í landinum, men 15% av 
fyritíðarpensjónistum. Suðurstreymoy skilir 
seg eisini út á tann hátt, at har eru 34,9% av 
fyritíðarpensjónistunum í landinum, meðan 

fólkatalið er 41%. Samanbera vit við tølini 
í frágreiðingini frá 2007, so er lutfalsliga 
býtið av fyritíðarpensjónistum nakað tað 
sama; tó eru Norðoyggjar kvinkaðar eitt 
vet uppeftir (Biskopstø & Mýri, 2007, 31). 
Umframt demografiskar broytingar, so eru 
tær smáu broytingarnar, vit síggja í mun 
til 2007, helst tengdar at, hvar í landinum 
bústovnar og vardir bústaðir eru staðsettir.

2.4.4 Fíggjarlig viðurskifti
Sum vit sóu í parti 2.3, eru trý sløg av fyri
tíðarpensjón: Lægsta, miðal og hægsta. 
Hvør av hesum byggir aftur á eina grund
veiting og nakrar viðbøtur. Hesar veitingar 
verða ásettar við lóg og verða javnaðar 
sjálvvirkandi. Upprunaliga lógin frá 2000 
ásetti eina árliga javning á 4%, men frá 
2010 fór mann í sambandi við fíggjarlógina 
at javna ymiskt, har javningin lækkaði. 
Árini 2015-2021 varð javningin sett til 0. 
Síðani varð nýggj javningarlóg samtykt, 
so at almannaveitingar aftur eru vorðn
ar javnaðar frá 2022. Seinastu tjúgu ár
ini er sostatt ymiskt, hvussu veitingarn
ar eru vorðnar javnaðar. At ongin javning 
varð gjørd í fleiri ár, hevur greitt gjørt tað 
fíggjarliga truplari at vera fyritíðarpen
sjónistur tey árini, og gjørdist hetta serliga 
sjónligt undir koronasóttini, tá inflatiónin 
gjørdist rættuliga høg. 

Rúmd er her ikki fyri at hyggja nærri at árlig
um broytingum, men skulu vit tó taka fram, 
hvussu keypiorkan hjá fyritíðarpensjón
istum er í dag – hetta í mun til hvussu støð
an var í 2005. Talva 11 niðanfyri hevur seks 
teigar, sum skulu lesast soleiðis:

1.	 Teigur 1 er býttur upp í fýra móttakarar 
av fyritíðarpensjón: Stakur persónur við 
hægstu pensjón (A), giftur persónur við 
hægstu pensjón (B), stakur persónur við 
miðal pensjón (C) og giftur persónur 

við miðal pensjón (D). Hvør persónur 
fær viðkomandi grundupphæddina og 
samsvarandi viðbøtur. 

2.	 Teigur 2 vísir, hvussu stóra nominella 
inntøku (t.v.s. í krónum og oyrum), hvør 
av teimum fýra pensjónistunum fekk 
í árligari veiting í 2005, t.e. grundupp
hædd, viðbót og avlamisviðbót um
framt viðbót til ávísar pensjónistar.

3.	 Teigur 3 vísir, hvussu stóra nominella 
inntøku (t.v.s. í krónum og oyrum), 
hvør av teimum fýra pensjónistunum 
fekk í árligari veiting í 2025, t.e. grund
upphædd, viðbót og avlamisviðbót 
umframt ávísa viðbót til pensjónistar.

4.	 Grundað á inflatiónstølini frá Hagstov
uni er hesin teigurin ein umrokning 
av, hvat virði inntøkan í 2005 hevði 
havt í 2025-virði. Reallønarindeks = 
100×(1+i1/100)×(1+i2/100)×(1+i3/100)
×(1+i4/100)×(1+i5/100) ...

5.	 Her sæst, hvussu nógv – í nominellum 
virði – keypiorkan er vaksin í 2025 í mun 
til 2005.

6.	 Her sæst, hvussu nógv árliga keypiorkan 
er vaksin lutfalsliga (%) í 2025 í mun til 
2005. 

2

(A) Ógift, hægstu pensjón					   

Grundupphædd	 58.524	 80.412			 
Viðbót	 58.164	 69.084			 
Avlamisviðbót	 27.312	 37.536			 
Viðbót til ávísar pensjónistar	  5.136	 8.448			 

Árlig inntøka tilsamans	 149.136	 195.480	 105.133	 90.347	 87%

Árlig inntøka eftir skatt og avgjøld	 126.933	 188.746	 89.981	 98.770	 110%
					   

(B) Gift, hægstu pensjón					   

Grundupphædd	 46.512	 63.876			 
Viðbót	 52.536	 64.224			 
Avlamisviðbót	 27.312	 37.536			 
Viðbót til ávísar pensjónistar	 -	 -			 

Árlig inntøka tilsamans	 126.360	 165.636	 89.077	 76.559	 86%

Árlig inntøka eftir skatt og avgjøld	 107.028	 159.080	 75.449	 83.631	 111%
					   

(C) Ógift, miðal pensjón	 				  

Grundupphædd	 58.524	 80.412			 
Viðbót	 18.888	 34.824			 
Avlamisviðbót	 27.312	 37.536			 
Viðbót til ávísar pensjónistar	  5.136	 8.448			 

Árlig inntøka tilsamans	 109.860	 161.220	 77.445	 83.775	 108%

Árlig inntøka eftir skatt og avgjøld	 102.955	 155.751	 72.577	 83.174	 115%
					   

(D) Gift, miðal pensjón					   

Grundupphædd	 46.512	 63.876			 
Viðbót	 16.404	 32.760			 
Avlamisviðbót	 27.312	 37.536			 
Brennistuðul	 -	 -			 

Árlig inntøka tilsamans	 90.228	 134.172	 63.606	 70.566	 111%

Árlig inntøka eftir skatt og avgjøld	 84.997	 128.781	 59.918	 68.863	 115%

2
Árlig 

nominell 
inntøka í 

2004

3
Árlig 

nominell 
inntøka í 

2025

4
Árlig 

inntøka 
2005 um-
roknað til 
2025-virði

5
Árlig 

inntøka 
nominelt 

í 2025 í 
mun til 

2005

6
Realvirði 
í 2025 í 
mun til 

2005 (%)

1

Talva 11: Inntøka og keypiorka hjá fyritíðarpensjónistum í 2025 í mun til 2005.

Kelda: Almannaráðið, Hagstova Føroya, egnar útrokningar.

Viðmerking 1: Tølini eftir skatt eru útroknað eftir einum miðal kommunuskattaprosenti. 
Viðmerking 2: Takk til fulltrúa Hera Petersen, Almanna- og mentamálaráðið, fyri at lata tølini til útrok-
ningina.

Bæði í nominellum virði og í realvirði (t.e. tá 
ið inflatiónin er drigin frá) er talan um eina 
munandi hækkan av pensjónsgjøldunum 
sæð yvir hetta tjúgu ára skeiðið. Hetta er 
bæði galdandi áðrenn og eftir, at skattur 
er drigin frá. Í mun til samrøðurnar, sum 
gjørdar eru, so fevna tølini eisini um ein 
veruleika, har ein munandi partur av pen
sjónistunum siga seg klára seg fyri ta inn
tøku, tey hava. Her skal framvegis havast í 
huga, at talan er um ein láginntøkubólk, 
har tey allarflestu framvegis mugu venda 
hvørjari krónu, fyri at tað skal røkka til dagin 
og vegin. Inntøkan kann eitt nú síggjast 
í mun til eina arbeiðsmannaløn, sum út 
frá minstalønini í 2025 liggur á kr. 153,45 
um tíman, svarandi til uml. kr. 26.600 um 
mánaðin ella smáar kr. 320.000 árliga. 

Fyritíðarpensjónisturin við fullari pensjón 
røkkur ikki teimum kr. 200.000 í árligari 
inntøku. Tølini fevna eisini um ein veru
leika, sum vísir, at fyritíðarpensjónistar hava 
ógviliga ymiskar fortreytir at klára seg fyri 
tær veitingar, sum eru. Hetta hongur aftur 
saman við, hvørja fíggjarliga og sosiala 
støðu ein hevur, tá ið t.d. vanlukkan rakar, 
um ein býr í einum útgoldnum húsum ella 
er tyngdur við láni. Hóast vit ikki beinleiðis 
hava roknað upp á tað, so er lítið at ivast í, 
at tað eisini er talan um stórar økismunir, 
soleiðis at skilja, at bústaðarmarknaðurin í 
miðøkinum kann tykjast nógv tyngri fyri ein 
fyritíðarpensjónist at megna. 

2.5 Samanumtøka
Fyritíðarpensjónsøkið hevur verið fyri um
fatandi broytingum í tíðarskeiðnum áleið 
2004 og fram til í dag. Sæð frá borgarans 
síðu sæst hetta best aftur í, at í dag er tað 
mest vanligt, at fólk fáa tillutað hægstu pen
sjón, meðan lægsta pensjón fær alt minni 
týdning í heildarmyndini. Talið av fyritíð
arpensjónistum, sum fáa hægstu pensjón, 
er í 2020 tvífaldað í mun til árið 2004, með
an talið av miðal og lægstu pensjón er 
farið niður í helvt. Hetta hongur partvíst 
saman við, at alt størri fokus er komið á, at 
arbeiðførið skal metast, og tillagað starv 
fáast í lag, soleiðis at pensjón skal vera 
seinasti útvegurin.

Broytingar í lóg og samskipan eru kanska 
ikki tað, sum merkist beinleiðis hjá ein
staka pensjónistinum. Tað ger hinvegin 
útgjaldingin, ein fær hvønn mánaða – ikki 
minst tá ið talan er um høgan prísvøkstur, 
soleiðis sum vit sóu tað frá 2020. Tó ber til 
at siga, at samanborið við lønina í 2005, so 

er hend ein munandi broyting tann positiva 
vegin. Hetta broytir tó ikki, at ein pensjón 
óansæð er ein rættiliga lág inntøka saman
borið við inntøkustøðið í landinum annars. 

Tølini vísa eisini, at flestu fyritíðarpensjón
istar búgva í Suðurstreymi og í Eysturoynni, 
har fólkatalið eisini er hægst. Hyggja vit 
at somu tølum lutfalsliga, so er eitt rák, 
at tað búgva fleiri fyritíðarpensjónistar í 
Norðstreymoy, í Sandoynni og í Suðuroynni. 
Suðuroyggin skilir seg burturúr við at hava 
lutfalsliga nógvar fyritíðarpensjónistar í 
mun til fólkatalið. Ein orsøk til lutfalsliga 
javna býtið er, at bygging av bústøðum og 
onnur tilboð til pensjónistar fara fram um 
alt landið. Hinvegin kann eisini væntast, at 
fólk við lágari inntøku leita sær til støð, har 
livikostnaðurin er lutfalsliga bíligari enn í 
meiri sentralum økjum. Í hvønn mun hetta 
ger seg galdandi og hvussu, er tó trupult at 
lýsa gjøllari við hesi kanningini.

2

3.1 Inngangur
Í hesum kapitlinum lýsa vit gerandisdagin 
hjá trimum fyritíðarpensjónistum, sum 
eru blivnir fyritíðarpensjónistar av trimum 
teimum mest vanligu orsøkunum.

Fyrsta frásøgnin lýsir eina støðu, har brádlig 
sjúka ella vanlukka rakar, og lívið verður 
grundleggjandi broytt eftir einari lítlari løtu. 
Tann næsta er, tá ið kronisk sjúka verður 
staðfest og spakuliga tekur førleikarnar 
frá einum til at klára seg sjálvan. Triðja 
frásøgnin er lýsing av eini støðu, har ein frá 
ungum árum hevur havt sjúku ella skaða at 

dragast við, ið hevur ført til eitt óstøðugt 
arbeiðslív – hetta fram til tað verður stað
fest, at talan er um varandi óarbeiðsføri.

Frásagnirnar eru gjørdar soleiðis, at tær 
taka útgangsstøði í einum ávísum persóni, 
men – har tað er neyðugt til tess at tryggja 
anonymitet – er frásøgnin broytt eitt sindur. 
Hesar broytingar røra tó ikki við, at talan 
framvegis er um eina sanna lýsing, soleiðis 
sum tey allarflestu innan fyri einstaka bólkin 
– og tvørturum fyritíðarpensjónistarnar - 
eisini kenna seg aftur í.

3.2 Tá ið vanlukkan rakar  
     - og ein gerst 100% skerdur
Henda frásøgnin er um ein mann miðskeið
is í 50’unum. Hann er giftur, eigur børn 
og hevur eina yrkisútbúgving, sum hevur 
tryggjað honum eitt væl lønt starv í nógv 
ár. Familjan hevur tí eisini síni egnu hús 
og egnan bil. Tá ið vanlukkan rakar, hev
ur konan eisini fast starv, og tey hava tá 
heimabúgvandi børn.

Í dag situr hann í koyristóli og skal hava 
hjálp til næstan alt. Tað inniber, at dagliga 
koma fólk í heimið, sum veita honum neyð
uga røkt og viðgerð. Tað eru ikki altíð tey 
somu fólkini, sum koma, og til tíðir skifta 
tey nógv. Honum dámar best, tá ið tað er 
konan, sum hjálpir, men tað er ov stríggið, 
og hon hevur eisini sítt arbeiði at passa. 

Gerandisdagurin gongur øgiliga spakuliga. 
Tað fyrsta hann ger, tá ið hann er komin 
upp, er at kanna alnótina fyri at vita, um 
okkurt nýtt er. Hann setur stóran prís upp á 

at hava atgongd til nýggjastu tøknina. Hann 
fylgir væl við í samfelagsviðurskiftum og 
tí, sum hendir heima og uttanlands. Hann 
roynir eisini at samskifta eitt sindur sjálvur, 
hóast tað ofta er tungt. Hann roynir eisini 
at vera virkin uttan fyri heimið, men tað er 
avmarkað við tilboðum og møguleikum. Í 
byrjanini var flutningur ein stór avbjóðing, 
men nú er ein skipan komin, ið riggar væl. 
Fyrr hevði hann gott samband við vinir, 
og eftir vanlukkuna komu tey javnan at 
vitja, men sum tíðin gongur, fækkast tey. 
Børnini eru eisini farin egnar leiðir, so 
dagarnir kunnu gerast einstáttaðir og til 
tíðir einsamir.

Lívið broyttist í einum høggi. Ein kaldan 
heystardag hendi vanlukkan. Alt gekk skjótt 
fyri seg, og hjálpin var skjót á staðnum, og 
hann varð sendur til Danmarkar. Lívið hjá 
familjuni steðgaði eisini upp hesa tíðina. 
Konan noyddist við til Danmarkar, og seinni 

TRÍGGJAR FRÁSØGUR UM KOR  
OG GERANDISLÍV

komu børnini, tí tað stóð um lív. Niðri var 
hjálpin góð. Hann fekk góða viðgerð, røkt 
og uppvenjing. Har fekk hann eisini boðini 
um, at hann ikki fekk førleikan aftur og fór 
at vera skerdur restina av lívinum.

Konan fekk sjúkrafarloyvi, meðan hon var 
niðri, og tíðin á sjúkrahúsinum var longri 
enn væntað. Børnini vóru heima aftur, og 
har noyddist onnur familja at traðka til, tí 
tað var ongin almenn samskipan av hesum. 
Tað vóru eisini túsund ting at taka støðu 
til, so har var nógv pappírsarbeiði, trygg
ingar, fíggjarlig viðurskifti, samskifti við 
heilsu- og almannaverkið umframt aðrar 
myndugleikar. Hetta var sera krevjandi hjá 
konuni, serliga tí hon noyddist at ganga 
frá einari hurð til aðra, tí ongin samskipað 
hjálp og vegleiðing var at fáa. Hon mátti 
ferðast millum Danmark og Føroyar hetta 
tíðarskeiðið. Samstundis var tað sera trupult 
at møta nýggju kollveltu støðuna, ikki minst 
framtíðina. Hon var strongd og í sorg og 
hevði ongan at tosa við um alt hetta. Niðri 
á Hotell Tórshavn fekk hon óvæntaða hjálp 
frá einum hjúnum, ið høvdu verið í somu 
støðu sum hon. Frá teimum fekk hon góð 
ráð. Tað fíggjarliga var ikki lætt at handfara; 
hon var noydd at skifta arbeiði og fara niður 
í tíð, tí hon visti, at manninum tørvaði hana 
meira enn nakrantíð.

Fíggjarliga broyttist lívið grundleggjandi 
frá at hava ráð til tað, sum varð mett neyð
ugt, til at skula venda hvørjari krónu og 
umhugsa alt, sum tey skuldu gera. Veg
leiðing um tryggingar, og hvussu tey á 
besta hátt umskipaðu tað fíggjarliga lívið, 
stóð teimum ikki í boði. Tey vóru tó so 
heppin, at onkur í familjuni kendi onkran, 
sum kundi vegleiða, og á tann hátt fingu 
tey skipað seg fíggjarliga. Tó gekk tað long 
tíð, har alt kendist sum kaos, og tað var ikki 
lætt, tá ið alt annað eisini var broytt.

Familjan hevði altíð sæð Føroyar sum eitt 
vælferðarsamfelag, ið loftar, tá ið vanlukk
ur henda. Men tær upplivingar, tey fingu, 
stóðu ikki mát við teirra væntanir. Tey kunnu 
ikki seta fingurin á ta hjálp, ið heilsuverkið 
veitti, men avbjóðingarnar við Almanna
verkinum (AV) vóru stórar. Hesar byrjaðu 
longu, áðrenn tey komu aftur til Føroya. 
Hjálpartólamiðstøðin (HTM) var farin undir 
at fyrireika broytingar í heiminum, so mað
urin kundi koma heim. Men samskiftið við 
HTM var tungt og trupult frá byrjan, og tey 
kendu tað, sum at HTM ikki var áhugað í at 
samstarva við tey. Í staðin komu illa um
hugsaðar loysnir, ið vóru væl dýrari enn tað, 
ið familjan hevði sum uppskot. Arbeiðið 
gekk seint, og handverkið var ofta illa 
frágingið. Í fleiri førum kendu tey seg noydd 
at fara uttan um HTM at rætta feilir og 
loysa uppgávur sjálvi, og hetta var sálarliga 
var hetta móðsamt fyri tey. Haraftrat var 
tað fíggjarliga krevjandi at gera hesar 
broytingar. Upplivingin var hin sama – 
eisini við aðrari hjálp frá HTM – eitt nú við 
koyristóli og bili. Fyri familjuna var hendan 
gongdin ein stórur steinur oman á byrðu, 
og tey vórðu sum frá leið sannførd um, at 
HTM hevndi seg inn á tey, tí tey høvdu víst 
sína ónøgd, og tí tordu tey heldur ikki at 
klaga til AV um tað, sum fór fram. Ikki tí, tað 
vóru starvsfólk í HTM, ið vóru fyrikomandi 
og royndu at hjálpa, men tey valdu 
eftirhondini at hava so lítið samband við 
stovnin, sum til bar, tí tey orkaðu tað ikki.

Í Danmark hevði hann fingið eina góða 
og skipaða venjing, ið helt fram á Lands
sjúkrahúsinum (LS), meðan hann var har, 
áðrenn hann kundi koma aftur í heimið. 
Men alt hetta steðgaði upp, tá ið hann varð 
útskrivaður av LS, og ábyrgdin flutt til AV.

Tað var ein løgin kensla at koma heimaftur. 
Alt var broytt. Heimið, umstøðurnar og 

TRÍGGJAR FRÁSØGUR UM KOR  
OG GERANDISLÍV

gerandislívið. Samstundis sum hann var 
takksamur fyri at vera á lívi, var tað hart at 
møta nýggju støðuna. Tað fíggjarliga var 
krevjandi, men tann sálarliga avbjóðingin 
var størst. Hann var um at byrja eitt nýtt 
lív og hevði stóran tørv á uppfylgjandi 
samrøðum við fakfólk, ið kundu ráðgeva 
og ráðleggja saman við honum millum 
annað um, hvussu hann kundi stimbrast 
kropsliga, sálarligt og sosialt. Men har var 
ongin. Hendan uppfylgjandi samrøða, 
hon fanst ikki: “Tað kendist sum at verða 
gloymdur, og tokið var koyrt.” Har var ongin 
kunning av nøkrum slagi, eitt nú um hvørji 
tilboð vóru, og hvar tey vóru; eitt nú um 
tað vóru terapeutar, ið kundu hjálpa við 
ymiskum førleikum, sum vóru viknaðir, eitt 
nú taluvenjing o.ø. Tað fanst ikki kunning 
um nakað av hesum, ið var lætt atkomulig 
– heldur ikki á heimasíðuni hjá AV. Hetta 
førdi til ørkymlan og møði, sum í síðsta 
enda fór at ganga út yvir familjuna. Heldur 
ikki familjan fekk nakra kunning, samrøðu 
ella eina ætlan um, hvussu tey á besta hátt 
kundu hjálpa til. Sum frá leið, møddust tey 
og kendu seg uttanfyri, og tað førdi til, at 
hjúnafelagin noyddist at átaka sær nærum 
alt.

Hóast nógvu avbjóðingarnar við almennu 
skipanini fellur hann ikki í fátt, men vil halda 
fast í dreyminum um at vera virkin. Hann 
ynskir at ferðast við familjuni og fara út við 
vinum, fara til konsertir ella fyrilestrar, í heila 

tikið at gera okkurt, sum er stimbrandi. 
Somuleiðis ynskir hann at vera ein virkin 
partur av samfelagnum, eitt nú at læra 
og taka lut. Fyri at røkka sínum dreymum, 
veit hann, at tað er neyðugt við støðugari 
venjing, og at hann fær hjálp til at klára seg 
sjálvan. Men onki av hesum er tøkt í løtuni, 
og hann veit ikki, hvør kann stuðla, og hvar 
hann kann fáa neyðugu venjingina. 

Honum tørvar ikki at fara á eitt dagtilhald, at 
spæla kort og drekka te. Men ynskir í staðin 
at fáa avbjóðingar, eitt nú koma á skeið, til 
fyrilestrar og kjak, gera eitthvørt handverk, 
list ella líknandi saman við øðrum í somu 
støðu. Var eitt slíkt stað til, vildi hann fegin 
farið har.

Samanumtikið kunnu vit siga, at hansara 
stóra ynski er at fáa viðurkenning sum eitt 
menniskja og sum ein samfelagsborgari, 
ið enn kann geva nakað til samfelagið og 
ikki bara er ein byrða. Hann fær tænastur, 
ið hann er takksamur fyri, men saknar 
tilboð, ið kunnu styrkja hann kroppsligt og 
sálarligt. Hann er sannførdur um, at eitt væl 
skipað ráðgevingartoymi, ið vendir sær til 
tann einstaka beint eftir eina vanlukku ella 
støðu sum hansara, og sum byggir á virðing 
og gott samskifti, kann bøta munandi um 
lívsgóðskuna, trivnaðin og møguleikan at 
gerast ein virkin partur av samfelagnum. 
Virðilig góð kunning og samskifti eru lykla
hugtøk og grundleggjandi fyri betri korum.

3.3 Tá ið sjúka spakuliga tekur førleikarnar
Hendan frásøgnin er um kvinnu, ið er síðst 
í 40’unum. Hon er ógift og eigur børn. Fyri 
tíggju árum síðani fekk hon at vita, at hon 
hevði fingið eina sjúku, sum við tíðini fór at 
gera hana avlamna. Hon er útbúgvin innan 
heilsuøkið og hevur arbeitt har til fyri fáum 
árum síðani, tá ið hon ikki orkaði meira. Hon 
kendi seg hepna, tí arbeiðsplássið hevði 
givið henni møguleikan at laga uppgávur 
og arbeiðstíðir eftir førleika, líka til hon 
gavst. Tá ið hon søkti fyritíðarpensjón, 

gekk tað rímiliga skjótt, hóast bíðitíðin var 
nakrar mánaðir. Her var tað serliga tað fíggj
arliga, ið var óheppið, tí hon kundi ikki fáa 
dagpengar og heldur ikki forsorgarhjálp, 
meðan hon bíðaði. Tað var kommunu
læknin, ið hjálpti henni at søkja. Í heila tikið 
hevur kommunulæknin verið henni ein 
hollur stuðul.

Dagarnir hjá henni eru merktir av pínu, og 
hon noyðist at laga dagin eftir tí. Hjúna
bandið datt sundur, eftir at hon varð sjúk, 

og hon noyddist at flyta í egna íbúð. Hetta 
kundi lata seg gera, tí hon fekk pengar 
burtur úr skilnaðinum umframt nakað av 
tryggingarpengum.

Tað tók langa tíð at venja seg við nýggju 
støðuna, men við góðari hjálp frá familjuni 
kom hon fyri seg. Hon flutti eisini í aðra 
bygd fyri at koma nærri børnunum. Hetta 
skiftið førdi tó við sær, at hon ikki var so 
virkin sum frammanundan, tí hon kendi ikki 
umhvørvið og visti ikki, hvørjir møguleikar 
vóru har. Hetta kendi hon sum eina stóra 
avbjóðing.

Dagurin gongur við handarbeiði, men hon 
vildi so fegin havt okkurt, sum gav degnum 
meira innihald – eisini sálarligt og lærandi. 
Samstundis er hon glað fyri, at hon ikki 
verður trýst til nakað, men sjálv kann hava 
fult ræði á degnum, serliga tí hon ong
antíð veit, hvussu kropsliga støðan er. Hon 
heldur ikki, at hetta eigur at avmarka hana 
frá at fáa tilboð og at taka lut – bara tað er 
hennara egna val.

Tá ið hon fekk at vita, hvat henni bagdi, var 
tað veruleikafjart. Hon var væl fyri kropsliga, 
tí hon vandi javnan. Tað var ikki, fyrr enn 
hon veruliga merkti, at førleikarnir viknaðu, 
at hon vildi viðurkenna sjúkuna. Spakuliga 
byrjaði hon at taka seg burtur úr tí, sum 
hon hevði verið virkin í, so lívið broyttist, 
og sjúkan fór at fylla meira. Tí var tað eisini 
ein stórur lætti, tá ið hon fekk játtað fyri
tíðarpensjón, hóast tað samstundis var 
sorgfult og óttakent at skula viðurkenna, at 
hon ikki kundi arbeiða longur. Hesa tíðina 
saknaði hon onkran fakpersón at tosa við, 
sum kundi vegleiða hana um tað, sum lá 
fyri framman. Hetta kundi verið um, hvussu 
hon best kundi skipað sín gerandisdag, og 
hvørjir møguleikar vóru fyri at styrkja seg, 
bæði kropsliga, andaliga og sosialt. Men 
har var ongin at tosa við uttan familjan, sum 
hon tó eisini mátti royna at spara fyri sínari 
stúran.

Fyrr gekk hon langar túrar í heimbygdini, og 
tað hjálpti væl upp á kropsligu rørslurnar, 
men tá ið hon flutti til eitt annað øki, var tað 

ikki lætt. Hon roynir at fylgja við, um tað er 
okkurt, hon kann tekna seg til, men kennir 
seg einsamalla og fremmanda. Hon roynir 
at mótarbeiða einsemi, men serliga tann 
myrka tíðin er trupul. 

Hon saknar eisini eina skipan við uppfylging 
av síni sjúku, har hon verður kallað inn til 
kanning og meting av sjúkugongdini. Tað 
hevði gjørt hana tryggari og styrkt hennara 
sálarligu heilsu. Hon hevur slett onki sam
band við Almannaverkið (AV). Einaferð ætl
aði hon at spyrja um okkurt, men slepti tí, 
tí hon ikki visti, hvat hon hevði rætt til, og 
hvussu hon skuldi bera seg at. Ongin frá AV 
hevur spurt inn til hennara og kunnað hana 
um nakað.

Hon klárar dagin og vegin, men tað krevur, 
at hon er sparin og ansar væl eftir. Børnini 
stuðla henni við mati og øðrum, men hon 
saknar at hava ráð til at fara til tiltøk, skeið 
o.a., men eisini til at samla pening saman, 
so hon kann fara at ferðast onkuntíð. Sum 
tíðin er gingin, hevur hon lært seg at liva við 
tí, sum gerandisdagurin bjóðar, og skipar 
seg eftir tí, hon orkar. Hon hevur góðar 
karmar í nýggjari íbúð, og hon dugir væl at 
spara. Familjan er altíð til reiðar at hjálpa og 
stuðla, og hon hevur ommubørn at ganga 
uppí.

Størsta avbjóðingin er óvissa og vantandi 
vitan um sjúkugongd, møguleikar fyri at 
fáa venjing umframt okkurt at ganga uppí, 
bæði likamliga og sálarligt. Tað er hart at 
“standa uttanfyri” og síggja onnur renna 
framvið, og ein ikki kann renna við: “Eg 
sakni eina útrætta hond, ið kann leiða meg 
til støð, har eg fái kunning og vitan og kann 
møta øðrum í somu støðu at deila við og vera 
kreativ saman við.” Hon metir eisini, at hon 
hevur vitan og lívsroyndir, ið væl kunnu 
brúkast onkustaðni. Hon heldur, at tað, 
sum bjargar henni, er hennara treiskni og 
hugburður um, at “eg skal nokk.” Hon hevur 
grátið nógv, men er ikki steðgað upp hóast 
alt. Tað liggur eisini í familjuni at vera sterk, 
og tað lítur hon á.

3.4 At gerast skerdur á ungum árum 
Hendan frásøgnin er um mann, sum í dag 
er síðst í 40’unum. Hann er ógiftur og hev
ur ikki børn. Hann hevur verið sjúkur frá 
ungum árum. Tað tók áleið tretivu ár at fáa 
staðfest, hvat honum feilti. Møguliga varð 
hann føddur við brekinum, men sannlíkt 
er, at ein skaði frá einum skipstúri sum 
heilt ungur er orsøkin. Hann treiskaðist á 
sjónum nøkur ár, men pínan var ótolandi, 
og tí noyddist hann í land: “Eg haldi, at eg 
var for ungur; teir trúðu bara, at eg var dovin. 
Eg veit ikki, nær pínan kom fyrstu ferð; eg 
haldi, tað var, tá ið vit einaferð lempaðu salt, 
eg var um fimtan ára aldur.“ Hann var síðani 
inni og úti av arbeiðsmarknaðinum og 
skifti millum dagpengar og forsorgarhjálp. 
Í long tíðarskeið var ongin inntøka, og tá 
noyddust foreldrini at uppihalda honum. 
Hann gekk frá einum lækna til annan og til 
ymiskar viðgerðir – uttan úrslit. Hann búði 
hjá foreldrunum, og tey uppihildu honum 
øll hesi árini.

Fyri fáum árum síðani fekk hann loksins 
staðfest, hvat honum feilti, og staðfest varð, 
at hansara arbeiðsevni vóru nógv skerd. 
Hann fekk samband við AV í heimaøkinum, 
sum hjálpti honum at finna eitt arbeiði, 
ið hóskaði til hansara. Hetta riggaði væl, 
inntil arbeiðsplássið varð niðurlagt, og onki 
annað fekst í staðin, ið hann megnaði. Tá var 
pensjón einasti møguleiki. Hetta hjálpti AV í 
økinum við, og tey vóru sera fyrikomandi. 

Tað var ein stórur lætti at fáa pensjón, og 
ein tung byrða fór av herðum hansara. Øll 
hesi árini hevði hann treiskast á arbeiðs
marknaðinum, og tað hevði slitið hann, 
bæði sálarliga og kropsliga. Nú kendi hann 
seg tryggan og visti, at tað kom breyð á 
borðið, hóast tað vóru dagar, har hann var 
illa fyri.

Hóast pensjónin er góð, er hon sera av
markað, serliga tí honum tørvar at fíggja 
heilivág og viðgerðir sjálvur. Foreldrini 
eru deyð, men hann arvaði húsini, og tað 

hevur bjargað honum fíggjarliga. Húsini 
eru gomul og krevja ábøtur, men tað hevur 
hann ikki ráð til, uttan so at hann fær eitt 
arbeiði aftur at pensjónini. Systkin hansara 
hjálpa honum við tí praktiska heima, sum 
hann ikki klárar, og tað er ein stór hjálp, sum 
hann ikki kann vera fyriuttan. Hann ásannar 
tó, at “gerandisdagurin svingar ikki so væl.” 
Onkuntíð, tá ið pínan er stór, velur hann at 
fara út at vitja fólk ella fer út í náttúruna, 
so hann fær okkurt annað at hugsa um. 
Tá er tað eisini gott at búgva á bygd, tí tey 
eru sum ein stór familja. Tey kenna hansara 
avmarkingar og bjóða honum at ganga til 
handa, tá ið tað er okkurt, hann kann. Tá ið 
hann ikki orkar at fara út, lurtar hann eftir 
útvarpinum og hyggur at sjónvarpi. Hann 
hevur eisini tónleikin at stytta sær stundir 
við, og hann dugir væl at undirhalda seg 
sjálvan.

Hann fór úr skúlanum eftir 7. flokk og beint 
til skips. Í 1990’unum gav AV honum til
boðið at fara í skúla, men hann sá skjótt, at 
hann ikki kundi arbeiða í vinnuni. Tað varð 
ongantíð aftur tosað um útbúgving, og 
hann heldur, at orsøkin helst var hansara 
orðblindni: “Fyrr, tá føldi eg meg sum eitt 
reyvarhol, tí eg ikki kundi arbeiða. Ongin 
sær, at man er sjúkur. So heldur mann, at 
hatta er ein, sum ikki tímir at gera nakað. 
Tað, føldi eg, var eitt sindur pínligt. Tað fekk 
meg at halda meg eitt sindur aftur ella at 
halda lágan profil.” Hann hevur tó roynt at 
hildið seg framat í ymiskum arbeiði, men 
trupulleikin er, at tað mesta, sum fyrigongur 
í umhvørvinum við eitt havnarlag, er tungt, 
og tí hevur hann alt ov ofta tikið tøk og 
síðan verið seingjarliggjandi í fleiri dagar 
aftaná. Hann hevur mangan hugsað um at 
fara í læru, men óttin fyri ikki at megna tað 
hevur steðgað honum.

Um fíggjarligu støðuna sigur hann: “Mánað
arliga inntøkan við miðal pensjón liggur 
um 10.000 kr., og so kemur brennistuðulin 
afturat. Hetta er sera knapt, tí tað fer nokk so 

nógv til heilivág, kiropraktor o.a.” Fíggjarliga 
støðan krevur, at hann livir bíliga í allar 
mátar. Einaferð spurdi hann um stuðul til 
kiropraktor, men fekk ‘nei’. Tað føldi hann 
pínligt, tí ongin frágreiðing var við í svar
inum, og tí hevur hann ongantíð søkt aftur. 
Sum heild veit hann einki um tænastur og 
tilboð frá tí almenna. Hann hevur ikki fingið 
nakra kunning og hevur heldur ikki spurt, 
uttan ta einu ferðina.

Hann hevur havt bæði góðar og minni góð
ar upplivingar í heilsuverkinum. Tá ið hann 
hevði fingið staðfest, hvat honum feilti, 
fekk hann góða viðgerð. Í dag er alt broytt; 
nú er tað ongantíð sami lækni, og teir hava 
ikki stundir at lurta ella geva honum svar. Tí 
hevur hann givið upp og má bara liva við 
støðuni: “Hevði mann vita, hvat tað var, mær 
feilti, frá eg var ungur, og hevði eg fingið hjálp 
tá, so hevði alt sæð øðrvísi út. Eg føldi alla 
tíðina, at eg varð sleptur upp á fjall og sæddur 
sum ein, sum onki tímdi at gera ... Mann følir 
seg sum ein snultara.” Í byrjanini fekk hann 
góða venjing, men tá ið venjingin varð flutt 
frá LS til AV, datt hon niðurfyri. Einaferð fekk 
hann bræv frá AV um, at hann kundi fara í 
eina høll at venja, og har var gott. Men so 
endaði tað brádliga, og onki kom í staðin. 

Hann hevur onga teldu og heldur ikki 
alnet. Alt samskifti fer fram á einari gamlari 
telefon. Hon kann ringja og sms´a – tað 
er tað: “Men tað gevur mær eisini frið, at eg 
ikki skal inn á telefon ella teldu at kekka, tí 
eg síggi, at onnur gera tað alla tíðina. Tað 
er so eitt val, mann ger.” Hann heldur, at 
hann er ov gamal til at seta seg inn í alt 

hetta nýggja, og heldur, tað er hansara 
orðblindni, ið heldur honum aftur. Hann er 
tó ikki avvísandi fyri at fara undir alt hetta, tí 
tað eru uttan iva nakrir fyrimunir, eitt nú at 
samskifta við stovnar og onnur. Men alt slíkt 
kostar, og hann hevur ikki ráð til at skaffa 
sær útgerð og upplæring. Loksins metir 
hann ikki, at tað er uppgávan hjá tí almenna 
at tryggja, at fólk trívast og eru við í tøkni og 
øðrum; tað er nakað, tey sjálv eiga at gera. 
Hann heldur samstundis, at tað almenna 
eigur at tryggja, at øll hava møguleikan. 

At hann sum ungur ikki fekk viðurkent at 
vera kropsliga skerdur og tí ikki megnaði 
at arbeiða sum hini, hevur merkt alt 
hansara lív. Varð hann tikin í álvara tá, og 
varð lurtað eftir honum, hevði hann uttan 
iva bæði havt útbúgving og familju í dag. 
Hann er ikki beiskur, men roynir at fáa sum 
best burturúr. Hann hevur góðar vinir, góð 
systkin, ein góðan sosialan felagsskap í 
bygdini og afturat tí, hevur hann náttúruna, 
ið hann brúkar  til sálarbót. Til tíðir kennir 
hann seg tó mótleysan, men roynir ikki at 
órógva onnur við tí. Hann kundi hugsað sær 
at fingið meira kunning um møguleikar og 
rættindi og meira vitan um sína støðu. Eisini 
um tað inniber, at hann skal seta seg inn í 
nýggja tøkni og fáa tól, ið hjálpa honum at 
lesa. Ikki tí, at samfelagið skal gera so nógv 
fyri hann, men fyri at hann kann kenna seg 
betur útgjørdan til framtíðina. Hann vónar 
eisini, at samfelagið í dag tekur sær betur av 
teimum ungu, ið ikki megna at arbeiða, tí 
tey dragast við skaða ella sjúku.

3.5 Samanumtøka
Søgurnar, vit hava fortalt omanfyri, for
telja nakað um lagnu og lívskor hjá trim
um úrvaldum fyritíðarpensjónistum í Før
oyum. Søgurnar eru eyðkendar fyri mong, 
sum í dag eru fyritíðarpensjónistar, tí 
tær endurspegla nøkur viðurskifti, sum 
ganga aftur í øllum teimum frásøgnum, 

sum vit hava gjørt í sambandi við hesa 
verkætlanina. 

Tað fyrsta, sum gongur aftur, er eitt takksemi 
um, at vit búgva í einum landi, har tey, sum 
eru illa fyri – antin tí tey eru fødd soleiðis, 
ella tí vanlukka og sjúka raka –kunnu fáa 

hjálp frá tí almenna. Øll eru tey vitandi 
um, at tað ikki er givið, at vit liva í einum 
vælferðarsamfelagi, har eisini tey veikastu 
hava nøkur rættindi og krav um eitt virðiligt 
lív. Av tí sama eru okkara informantar eisini 
varnir við at vera ov kritiskir mótvegis tí 
almennu skipanini – eisini hóast tað eru 
viðurskifti, sum undra tey, og, sum tey 
halda, kundu virkað nógv betur.

Hóast korini hjá fyritíðarpensjónistum eru 
rættiliga ymisk í útgangsstøðinum, so hava 
flestu teirra avbjóðingar at fáa tað at røkka 
fíggjarliga. Onkur, sum hevur verið vanur 
við at vinna góðar pengar og knappliga 
skal venja seg við, at inntøkurnar minka, 
kann eisini uppliva hetta skiftið heilt øðrvísi 
enn tann, sum síðani á ungum árum hevur 
klárað seg við pensjónini. Hetta er eitt dømi 

av mongum, at samstundis sum støðan 
altíð er egin, so eru tað nøkur viðurskifti, 
sum ganga aftur, og tey allarflestu kenna 
seg aftur í. 

Fyri allar fyritíðarpensjónistar hevur næra 
familjan serliga stóran týdning. Umframt at 
vera ein fíggjarligur stuðul, so er familjan 
eisini týdningarmesta sosiala netverkið hjá 
einum. Netverkið uttanfyri familjuna hevur 
samstundis eisini nógv at siga fyri vælveruna 
hjá tí einkulta umframt tey almennu tilboð
ini, ið eru. Her kann tó vera trupult at vera 
luttakandi partur í samfelagnum – tað 
kann vera vegna trupulleikar í smb. við 
mobilitet og innlæring, men kann eisini 
hava samband við, hvar ein býr.

3

4.1 Inngangur 
Sum nevnt í innganginum í kap. 3., byggir 
hesin parturin á svar frá teimum samlaðu 
20 samrøðunum. Talan er um eina stóra 
broyting í lívinum hjá tí einstaka og allari 
familjuni. Í kap. 3 var upplivingin av nýggju 
støðuni lýst, og her taka vit eitt breiðari 
sjónarhorn, frá tí at heilsustøðan er broytt 
grundleggjandi, og harvið møguleikin at 
liva sum frammanundan, bæði materielt, 
fíggjarliga, sosialt og sálarligt. 

At samfelagnum tørvar borgarar við góð
ari heilsu, er ein væl festur veruleiki í okkara 
fatan av at vera ein góðkendur borgari, í 
okkara mentan og í samfelagsviðurskiftum 
sum heild. Á heimasíðuni hjá fólkaheilsu
ráðnum (www.folkaheilsa.fo) eru eitt nú 
visjónirnar hjá føroyska heilsuverkinum 
settar í fokus. Tað er lagt upp til, at øll røra 
seg, eru sosialt virkin, og verður hetta gjørt 
við videobrotum, ið stimbra, og kunnað 
verður um tiltøk og møguleikar. Tá ið ein 
er fyritíðarpensjónistur, er støðan oftani 
ógvuliga ymisk frá tí, sum fólk vanliga 
kunnu gera og kunnu luttaka í. Fortreytirnar 
fyri einum virknum og sosialum lívi er sum 
oftast øðrvísi enn tað, sum er vanligt. Og 

oftani er tað soleiðis, at hjálp og stuðul 
skal til frá øðrum – familju, vinum ella tí al
menna – fyri at eitt virkið lív skal kunna lata 
seg gera.

Júst møguleikin at liva eitt virkið lív er 
nakað, sum fyllir hjá allarflestu av teim
um fyritíðarpensjónistum, sum vit hava 
gjørt samrøður við. Hóast nakrir fyritíðar
pensjónistar eru virknir innan eitt nú ítrótt 
– tað veri seg sum hjálparfólk og fjepparar 
– so stendur luttøka og rørsla ikki so framm
arlaga hjá teimum flestu, hetta oftani tí 
tey hava nógv annað at baksast við, men 
eisini tí at tey mangla stuðlandi netverk og 
funktiónir.

Hvat eitt virkið og innihaldsríkt lív er, 
kann vera sera fjølbroytt, men hevur sjálv
sagt bæði við fíggjarlig eins væl og sosial 
viðurskifti at gera. Hesin kapittulin hevur – 
grundað á okkara samrøður, men í einum 
breiðari týdningi enn í kapitli 3 – til enda
máls at lýsa kor og gerandislív hjá fyritíðar
pensjónistum, soleiðis sum tey sjálv uppliva 
tað.

4.2 Tá alt byrjar – og hvat so
Tað at brádliga fáa staðfest sjúku og varandi 
brek, er eitt viðurskifti, ið gongur aftur í 
nógvum av okkara samrøðum. Tað kann 
vera brádliga staðfest sjúka, tað kann vera 
arbeiðsóhappið ella bilvanlukkan, sum 
undir øllum umstøðum kollveltir alt lívið hjá 
tí rakta og teim nærmastu. Tað eru hesar og 
líknandi støður, sum gera, at nógv fólk blíva 
fyritíðarpensjónistar.

Vit hava lært frá okkara samrøðum, at brád
liga íkomna støðan er nakað, sum fyllir 
sera nógv hjá fólki og nívir tey hart í langa 
tíð eftir, at støðan er uppstaðin. Her er ikki 
óvanligt, at tey eisini leggja dent á háttin, 
ið tey fáa boðini um ólekjandi sjúkuna ella 
varandi brekið uppá.

“Allir tankar og kenslur mala í klingur, og ein 

KOR OG GERANDISLÍV

kennir seg ógviliga einsamallan og særd
an,” sigur ein maður, sum hevur verið fyri 
vanlukku. 

Um støðuna, tá ið boðini verða givin, lýsir 
ein kvinna tað soleiðis, at hetta átti at verið 
gjørt upp á ein mildari máta, og heldur 
fram: “Tá ið tú hevur fingið læknaliga dómin 
– tú ert óarbeiðsfør og fert ongantíð aftur 
at kunna luttaka á jøvnum føti við onnur á 
arbeiðsmarknaðinum – kemur fyrst sorgin, 
síðani ørkymlanin og so vónloysið og 
hjálparloysið.”

Síggjast kann frá okkara samrøðum, at 
allarflestu borgarar sakna vegleiðing og 
kunning um “hvat so”. Talan er um støður, 
har tað aloftast tekur langa tíð hjá einum 
borgara í heila tikið at fata, hvat er hent, og 
síðani at fyrihalda seg til nýggju støðuna, 
sum útsagnirnar omanfyri eisini greitt vísa. 
Tí hevur tað allarhelst týdning, at talan er 
um eina skipaða ætlan fyri hesum.

Her skal eisini havast í huga, at íkomna 
støðan rakar breiðari enn tann beinleiðis 
rakta. Ein kvinna, ið fekk at vita, at hon ikki 
bleiv frísk aftur, sigur soleiðis: “Tað var ein 
stór sorg fyri meg og familjuna, tá ið eg fekk 

at vita, at eg ikki kundi gerast frísk aftur; 
tað var so ræðuligt, at eg faktiskt ikki kann 
greiða frá tí.” 

Útsøgnin hjá hesi kvinnu vísir tað, vit longu 
vita: Tað er ikki bara ein persónur, sum 
verður raktur, tað er eisini ein heil familja, 
har tey flestu – um ikki øll – skulu finna 
nýggjar mátar at megna tilveruna uppá. 
Aftur her er tað sjálvandi ymiskt, hvussu fólk 
og familjur klára íkomnu støðuna. Tað er tó 
ikki óvanligt, at makin eitt nú má broyta sítt 
arbeiðslív nógv, t.d. fara niður í tíð ella heilt 
skifta sítt starv út við eitt annað. Og tað 
kann eisini vera so, at tann frammanundan 
beinleiðis rakti verður dupult raktur, eitt nú 
tí makin gevur upp og sær seg noyddan at 
slíta samveruna.

Nýggja støðan kann kanska mest einfalt lýs
ast sum ein støða, har tað, sum var vanligt 
og trygt, knappliga er burtur. Hetta hevur 
ikki bara fíggjarligar, men eisini nógvar 
aðrar avleiðingar – psykologiskar/sálarligar 
og sosialar. Ikki minst er hetta galdandi fyri 
møguleikan framvegis at liva eitt virkið lív 
eins og áður, tí arbeiðsuppgávur, frítíðarlív, 
sálarliga megin og sosiala lívið, verður alt 
endavent. At megna hesa støðuna og byrja 

KOR OG GERANDISLÍV

Tvær útsagnir um støðuna at fáa ring boð  
og sína brádliga íkomnu støðu:

“Tað var ræðuligt, ja, eitt sjokk at fáa diagnosuna.  
Tað føldist sum at verða avrættaður. Verðin fer í knús,  

og eg kendi meg øgiliga einsamallan.” 

“Tað var ræðuligt, ja, eitt sjokk, at fáa at vita, at eg var  
avlamin, og tað bara fór at blíva verri.”

av nýggjum er tað trupla – umframt fysiska 
ella psykiska brekið, ein hevur fingið, 
sjálvsagt.

Í samrøðunum síggja vit, at tey allarflestu 
onkursvegna læra at liva við støðuni; tey 
so at siga “venja seg við støðuna”, sum 
onkur teirra hevur tikið til. Tey arbeiða 
fram nýggjar mátar at megna lívið uppá, 
men hetta er nakað, sum tekur tíð, og 
fyri at hetta skal eydnast, krevur tað, at 
ein hevur fíggjarligar karmar, persónliga 
styrki, eitt gott netverk, og umframt tað, 
sum tað almenna hevur at bjóða, skal tað 
eisini ganga væl. “At venja seg við støðuna” 
kann tí eisini vera at trekkja seg sosialt – 
við einsemi og meiningsloysi sum fylgju – 
soleiðis sum tað eisini kemur fram í nógvum 
av samrøðunum.

Brádliga íkomna støðan, sum lýst omanfyri, 
er tann, sum nógvir fyritíðarpensjónistar 

uppliva tað. Aðrir fyritíðarpensjónistar upp
liva tað beint øvugt. Hetta eru tey, sum 
gerast líðandi sjúk, uttan at tað verður upp
dagað, t.e. sjúkugreinað. Tey kunnu t.d. 
vera fødd við einum breki, ið tey sostatt 
altíð hava livað við, ella tey hava verið 
fyri einum óhappi ella sjúku, sum bara 
spakuliga ger meir og meir um seg. Av tí 
sama kunnu vit siga, at tey hava eina aðra 
støðu enn áðurnevndi bólkur, men hon 
er ikki neyðturviliga minni lastandi. Tann 
líðandi menningin av eini sjúku ella breki, 
sum ikki verður sjúkugreinað, sær oftani út 
til at blíva tann, at tann rakti ikki fær eitt lív 
við inntøku og útbúgving, sum vanligt er. Tá 
verður tilveran heldur óstøðug við nógvum 
niðurløgum á leiðini, tí mann ikki megnar 
arbeiði og/ella útbúgving, soleiðis sum 
dømið við manninum í fjøruti ára aldri frá 
kapitli 3 var eitt lýsandi dømi um.

4.3 Heilsustøða og eitt virkið lív
Tær avmarkingar í gerandisdegnum, fyri
tíðarpensjónistar hava, kunnu vera sjón
ligar, men tær kunnu eins væl vera ósjón
ligar. Uttan mun til kroppsliga støðu og 
avbjóðingar vísir hendan kanningin, at 
flestu fyritíðarpensjónistar eru avkláraðir 
við tær avmarkingar, tey hava, og vita, 
hvat tey megna – eisini tá ið tað kemur til 
arbeiðsorku. At koma hagar kann tó hava 
tikið tíð og er ikki altíð uttan sálarkvøl. 

Nøkur klára seg væl heima sjálv, har tey hava 
funnið rutinur, ið gera, at dagurin er livi
ligur. Fleiri teirra – bæði tey við sálarligum 
og somatiskum avbjóðingum – siga, at tað 
júst eru hesar heimligu umstøður við friði 
og møguleikum at skipa dagin eftir um

støðunum, ið gera lívið “liviligt”. 

Ein onnur sannroynd, ið kemur fram, er, at 
tey allarflestu hava eina orku, sum kann 
broytast sera nógv. Til tíðir eru tey væl fyri, 
men støðan kann brádliga versna fyri síð
ani at koma í javnvág aftur eftir styttri ella 
longri tíð. Samrøðurnar vísa okkum, at 
hetta er ein sannlík orsøk til, at m.a. tey við 
miðal fyritíðarpensjón ikki í størri mun eru 
á arbeiðsmarknaðinum. Stutt sagt kunnu 
vit siga, at tey óttast hesi skiftini. Hetta 
sama er galdandi hjá teimum, ið hava pínu 
at dragast við, og sum tí noyðast at taka 
doyvandi heilivág, ið m.a. eisini ávirkar 
teirra arbeiðsevni.

“Eg noyðist at taka ein dag í senn og laga meg til pínuna.”

4



Fyritíðarpensjónistar í Føroyum - Lívskorskanning

45

Hóast tær støður, ið eru nevndar omanfyri, 
við skiftandi heilsuligum avbjóðingum í 
gerandisdegnum, so er talan um menn
iskju, ið øll ynskja at hava eitt virkið og 
innihaldsríkt lív. Fleiri vísa eisini á, at tað júst 
er neyðugt at vera virkin fyri “yvirhøvur at 
orka støðuna”, tey eru í.

Í samrøðunum er eisini greitt – alt frá teim
um, ið gerast sjúk ella fáa skaða á ungum 
árum, til tey, sum gerast avlamin eftir lítlari 
løtu – at tey hava áhuga fyri útbúgving ella 
onkrum slagi av førleikamenning. Hetta er 
galdandi, eisini um tey ikki duga at síggja 
seg sjálv sum virkandi partur á vanliga 
arbeiðsmarknaðinum.

Fleiri teirra undrast á, at tey ikki eru spurd, 
ella undrast á, hví ongin áhugi er fyri at fáa 
tey meiri virkin. Nøkur hava havt tilboð um 
arbeiðsbúgving, um vart starv ella líkn
andi, og tað eru eisini dømi um, at hetta 
hevur eydnast væl. Fyri onnur er tað ein 
sannroynd, at tey hava ikki megnað hetta, 

og tí blívur tað enn eitt niðurlag. Eisini tí 
er tað fyri nøkur trupult at leita sær aðrar 
møguleikar.

Fleiri nevna eisini, at tað ikki nýtist at vera 
eitt starv, tey fáa í boðið, men eitt tilboð um 
eitthvørt, ið gevur meining, eitt nú møgu
leikan fyri onkrum handverki, tónleiki, at 
lesa saman við øðrum ella at luttaka í fyri
lestrum og kjaki v.m.

Tey allarflestu av okkara informantum eru 
antin ivandi um sínar møguleikar ella sakna 
meiri vitan, um nakað finst. Tey ynskja, at 
tað var størri áhugi fyri at skipa tilboð og 
tiltøk, ið eru betur tillagað teimum. Her 
verður eitt nú nevnt tørvurin á tilboðum, 
har ein kann læra og menna seg fakliga, 
og útbúgvingartilboð, ið eru meiri elastisk 
og broytilig enn tey, vit hava, og at tað 
ikki skuldi verið tíðaravmarkað. Sum onkur 
teirra tók til, so átti tílíkur møguleiki ikki at 
verið ógjørligur “í okkara tøkniligu tíð”.

“Eg tók HH og skuldi hava lærupláss, men tá mann  
fann út av, at eg hevði eitt brek, var eingin áhugi nakrastaðni  

at hava meg í læru.”

Tann saknur, nógv vísa mótvegis vantandi 
møguleikum ella vantandi vitan um møgu
leikar, er tvíbýttur. Hetta soleiðis at skilja, 
at ørkymlanin bæði er rættað mótvegis “tí 
almenna”, men samstundis gera tey flestu 
greitt, at tey “helst sjálv vilja hava ábyrgd

ina.” Tey lasta seg sjálv fyri ikki at vera meira 
virkin í feløgum, eitt nú í sínum egna sjúku-
áhugafelag. Ikki so fá nevna eisini, at tey 
kenna seg einsamøll í støðuni og hava ikki 
nakað tilknýti til onnur, ið hava tað sama at 
dragast við sum tey.

4.3.1 Atgongd og mobilitetur
Við atgongd meinast kroppslig og sálarlig 
atgongd. Tann sálarliga atgongdin fevnir 
um eitt nú atgongd til vitan, mentan og 
menning, sum vit vóru inni á í partinum 
frammanundan. Her tosa vit tí meira um 
ta kroppsligu atgongdina, t.e. hvussu tað 

slepst inn og út úr bygningum og til tiltøk, 
sum ikki neyðturviliga eru inni í einum 
bygningi, t.d. uttandura konsertir o.tíl. 

Kanningin frá 2007 vísti, at møguleikarnir 
fyri luttøku og atgongd vóru millum 
tey evni, ið vóru rættiliga afturúrsigld. 

Kroppsliga atgongdin til almennar stovnar 
og almenn tiltøk var als ikki nøktandi, 
og hetta var sum heild galdandi í tí at 
koma kring um í samfelagnum. Evnið var 
nógv umrøtt ta tíðina, og MBF (nú 
Megd) gjørdi nógv fyri at skumpa undir 
broytingar á hesum øki. Tað er greitt, at 
fyritíðarpensjónistar uppliva vaksandi tilvit 
um, at atgongd fyri øll hevur týdning.

Sigast kann eisini, at hetta hevur givið mun
andi úrslit, og í dag eru fyritíðarpensjón
istar í stóran mun nøgdir við atgongdina til 
stovnar og almenn tiltøk. 

Atgongd fyri øll er eisini partur av “brek
sáttmálanum”, ið varð undirskrivaður í Før
oyum í 2009. Har verður m.a. lagdur dentur 

á “rættin at hava atgongd” ella – sum tað 
stendur – “á virknan hátt at verða við í sam
felagnum javnbjóðis øðrum.” Tað at hava 
ein slíkan sáttmála og eina viðurkenning 
av rættindum gevur eisini møguleika at 
siga frá, tá ið tað eru forðingar, ið hindra 
atkomu. Tað er ein greiður bati í dag í mun 
til fyri bara fáum árum síðani.

Henda kanning vísir sum sagt, at kroppslig 
atkoma er batnað, meðan tað ikki er komið 
á mál við aðrari atkomu. Eitt nú er tað at fáa 
eina hoyrnarlykkju ella ein tulk avgerðandi 
fyri luttøku, um hoyring er veik ella burtur, 
og tað hindrar bæði møguleika fyri læru 
og luttøku annars. Kanningin vísir, at her 
framvegis eru batar at heinta. 

4.3.2 Flutningur er frælsi 
At flyta seg ella koma runt verður í fleiri 
førum orðað sum “frælsi”. Frælsi er at koma 
út at hyggja seg um, at uppliva heimin, 
hóast ein er sjúkur og skerdur, tí tað styrkir 
sjálvkensluna og trivnaðin. Bilurin er fyri 
mong bindiliður til umheimin og til luttøku. 
Nógvir fyritíðarpensjónistar hava egnan 
bil og kunnu koma har, teimum tørvar. 
Men tað er millum fyritíðarpensjónistar ein 
stórur bólkur, ið tørvar almennan flutning, 
undir hesum serflutning.

Hóast hetta við flutningi hevur so stóran 
týdning, tykist hetta økið at hava fleiri av
bjóðingar. Tær minnu avbjóðingarnar 
eru viðvíkjandi serflutningi, ið land og 
kommunur umsita (tó bara Tórshavn og 

Klaksvík) (https://www.ammr.fo/fo/um-
radid/rad-og-nevndir/serflutningsskipanin).

Tað, sum hevur størri avbjóðingar við sær, 
tykist vera at hava egnan bil, ið skal um
byggjast ella broytast, so hann hóskar til 
tann einstaka. Í slíkum føri tykist tað oftani at 
vera ósemjur millum Hjálpartólamiðstøðina 
og brúkaran, ið føra til ónøgd og krevja 
nógva orku. Hetta økið hevur ymiskar 
ásetingar um, hvussu farast skal fram, og 
kanningin vísir, at handfaringin av hesum 
ikki er serliga smidlig, hvørki hvat viðvíkir 
tíðini at viðgera umsóknir, ella hvat verður 
játtað og ikki. 

Hvat viðvíkir almennu ferðsluni, t.e. bussar 

“Eg eri bundin at bili. Havi eg ongan bil, so komi eg ikki í samband 
við nakað menniskja. Heldur ikki familjuna.”

4

og skip, so er ein bati síðani 2007, sum óivað 
eisini hongur saman við øktu tilvitskuni um 
atgongd hjá teimum, sum bera brek. Her 

er tó framvegis ein avbjóðing á nøkrum 
farleiðum.



Fyritíðarpensjónistar í Føroyum - Lívskorskanning

47

4.3.3 Atgongd til kunningartól og -tøkni 
Í dag – eins og í 2007 – er atgongd til kunn
ing og tøkni ein sera týdningarmikil partur 
av tí at kunna liva eitt virkið samfelagslív. 
Samskiftistøknin hevur eisini nógv at siga 
fyri fyritíðarpensjónistar, tí hon ger tað 
møguligt at fylgja við og luttaka, hóast tey 
ikki eru so mobil. Hetta kundi ikki lata seg 
gera fyri fáum árum síðani. Tey flestu siga 
eisini, at tey samskifta sera nógv í tele
fon, og at tey eru nógv á alnetinum. Tað 
er ígjøgnum hesa tøkni, at tey halda sam
bandið við familju og vinir, umframt at 
sosialu miðlarnir verða nógv brúktir. Teldan 
er eisini góð, tí hon gevur møguleikar fyri at 
samskifta við almennar myndugleikar, t.e. 
fyrst og fremst teldupostur, men eisini fyri 
at leita sær møguliga kunning.

Tað eru eisini týðiligir munir millum fyri
tíðarpensjónistar í teirra brúki og vali av 
kunningartøkni, t.e. hvat fyri tøkni tey 
brúka. Øll hava atgongd til sjónvarp, men 
tað eru nøkur, sum ikki hava teldu. Øll hava 
eisini eina telefon, men øll hava ikki eina 
snildfon.

Frávalið av telduni ella eini snildfon kann 
hava fleiri orsøkir. Ein orsøk er, at nøkur ikki 
hava eins lætt við at seta seg inn í og brúka 
hesar hentleikar sum onnur og tí velja hesar 
frá. Tað er týðiligt, at hetta eru tey, sum eru 
orðblind ella ikki hava bókligar førleikar 
í sama mun sum onnur. Hendan støðan 
forðar teimum tó ikki í at fylgja við í m.ø. 
útvarpi og sjónvarpi, men ongin ivi er í, at 
tey kenna seg skerd frá at leita sær kunning 
og vitan sjálv. Tey, sum eru í hesi støðu, 
siga, at tey í ávísan ella stóran mun kundu 
hugsað sær at fingið atgongd til hesar 
møguleikar, men duga ikki at síggja hvussu, 
tí tað krevur bæði lærdóm/hjálp til eitt nú 
orðblindni, og tey hava ikki vitan um, hvør 
møguliga kundi hjálpt við hesum.

Fyri ein part kann talan vera um, at íløgan í 
teldu ella eina snildfon er stór, umframt at 
atgongd til alnótina eisini kostar. 

4.3.4 Atgongd til vegleiðing og kunning
Av øllum evnum í kanningini eru vegleiðing 
og kunning eitt, ið øll á onkran hátt umrøða. 
Tey flestu siga, at kunning ikki er nakað, tey 
vænta, tí tey eru vorðin fyritíðarpensjónistar 
og hava ikki nógv samband við AV ella 
aðrar myndugleikar. Samstundis vísa tey 
allarflestu á, at tað ofta kemur fyri, at tey 
sakna kunning og vitan. Ofta vita tey ikki, 
hvat tey skulu gera í ávísum støðum í ger
andisdegnum, eitt nú vegna sína sjúku og 
brek, men eisini í mun til at taka lut og fáa 
innihald í gerandisdagin. Tey ivast í, hvat 
tey hava rætt til, hvørjir møguleikar eru, og 

– ikki minst – hvønn tey skulu venda sær til. 
Nøkur vísa á, at tey hava ein “kontaktpersón” 
á AV, men at tað bert er viðvíkjandi sjálvari 
pensjónini. Tey allar flestu siga eisini, at tey 
ikki brúka heimasíðuna hjá AV. Ein orsøk er, 
at tey “ikki hugsa um hana” ella ikki duga 
at síggja, at hon gevur teimum svar upp á 
ivamál.

Tað kemur fyri, at starvsfólk hjá AV venda 
sær til teirra at spyrja, um tey framvegis 
eru sjúk, og í onkrum føri verður biðið um 
nýggja læknaváttan. 

“Eg havi onga teldu, men eg sleppi at læna hana hjá foreldrunum.”

Í mun til uppgávurnar hjá Almannaverkinum 
kann ein uppringing hanga saman við, 
at í ávísum førum kunnu fólk koma fyri 
seg aftur, og tað skal fylgjast upp. Eisini 

skal sigast, at Almannaverkið hevur eina 
heimasíðu, sum støðugt er vorðin betri í 
mun til kunning til borgaran.

4.3.5 Atgongd til at ferðast
Hesin spurningur var frammi í 2007 og aftur 
hesa ferð. Svarið er júst tað sama; “at ferðast 
er at liva“ og nakað, ið øll ynskja. Tó siga 
tey flestu, at tey ikki longur hava ráð. Tað 
eru nøkur fá, ið raðfesta ferðing so høgt, at 
tey seta pengar til av og spara so á øðrum 
økjum. Tó eru nøkur, ið hava so frægt 
fíggjarligt rásarúm, at tey fara av landinum 
á hvørjum ári.

Øll, sum vit hava tosað við, vísa á 
týdningin at kunna koma út – eisini út um 
landoddarnar; at hetta styrkir heilsuna og 
lívsvirði, tí nýggjar upplivingar geva íblástur 
og orku til at klára ta støðu, ein er í. Tann 
fíggjarliga støðan er tann størsta forðingin, 
tí tað eru góðar umstøður at ferðast í 
dag – eisini hjá teimum, ið eru bundin at 
koyristóli. Tí halda nøkur, at øll áttu at fingið 
eina ferð árliga sum gávu frá landinum.

“Kunning – nei, tað er ongantíð nakar, sum er komin  
til mín og hevur greitt mær frá nøkrum.”

“Øll skuldu fingið møguleikan at komið burtur at lada upp.” 

4.4 Leikluturin hjá “tí almenna”
Natúrliga er ein reyður tráður gjøgnum 
hesa kanningina, hvør leikluturin hjá “tí 
almenna” er, í handfaringini av fyritíðarpen
sjón. Sum tað verður upplivað av fyritíðar
pensjónistunum, so snýr tað seg um, at tað 
almenna letur eina upphædd at liva av, og 
síðani mugu tey klára restina sjálv. Hóast 
tað finnast tilboð um tænastur og tiltøk, 
eru tað fá, ið uppliva, at AV vendir sær til 
teirra við kunning um hetta. Í spurninginum 
um, hvat samband tey einstøku hava 
við tað almenna í breiðum týdningi, er 
svarið í flestu førum “sera lítið og einki”. 
Nøkur fáa skriv um at koma við nýggjari 
heilsuváttan ella meting av síni støðu 
fyri at kanna eftir, um tey framvegis lúka 
treytirnar fyri pensjón. Tað eru sera fá, ið 

fáa skriv við tilboði um eitthvørt tiltak. Tó so 
er onkur, sum hevur fingið tað í sambandi 
við venjing. Samanlagt kann sigast, at tað 
samband, ið er við almennar myndugleikar, 
eftir at pensjón er játtað, er tað, sum tann 
einstaki sjálvur stendur fyri.

Fleiri siga í kanningini, at tey eru ónøgd við, 
at tað almenna bert hyggur at krónum og 
oyrum og ikki tekur útgangsstøði í tí, sum 
hvør einstakur megnar. Tey høvdu ynskt, 
at tað almenna hevði átikið sær ein størri 
leiklut í spurninginum um trivnað og eitt 
meira virkið lív. Her verður enn eina ferð 
tosað um saknin á tilboðum, kunning og 
vegleiðing. Almenni leikluturin tykist vera 
sera lítil, tá ið tað kemur til spurningin um 

4

arbeiði, útbúgving ella virkni í samfelagn
um. Fleiri siga, at tey høvdu samrøður um 
hetta hjá AV, áðrenn tey gjørdust fyritíðar
pensjónistar, men eftir at pensjónin varð 
játtað, varð ikki tosað meira um tað.

Manglandi kunning og vitan um viðurskifti 
viðvíkjandi inntøku gevur ótryggleika og 
ein afturhaldandi atburð hjá fleiri. Eitt nú 
kenna fleiri seg ótrygg um tað at hava inn
tøku umframt pensjónina. Her er tað óttin 
fyri at “missa” pensjónina, ið tykist at fylla 
nógv. “Eg orki at arbeiða beint nú, men so 
minkar orkan aftur, og eg má gevast; tí er 
pensjónin ein tryggleiki.” 

Øll tey ivamál, ið standast um møguleikan 
at hava inntøku aftur at pensjónini – tað 
veri seg arbeiðsinntøku, studning o.a. – 
grunda í flestu førum á vantandi vitan og 
kunnleika til hesi viðurskifti.

Samanumtikið kann sigast, at lívið og til
veran hjá fyritíðarpensjónistum kundi 
verið øðrvísi og betri, um størri atlit varð 
tikið til sosialt rættaðar tænastur og kunn
ing, umframt eitt størri samfelagsligt ynski 
um at hava tey við sum ein virknan part av 
samfelagslívinum ájavnt við onnur. 

“Eg havi ongantíð fingið annað frá myndugleikunum enn pengar.”

Tann tryggleiki, ið pensjónin gevur, hevur 
stóran týdning fyri allar fyritíðarpensjón
istar. Hetta ber eisini við sær eitt takksemi 
fyri møguleikan og fyri, at tað finst eitt 
trygdarnet, ið loftar, tá ið sjúka ella van
lukka raka. “At koma í eina støðu, har ein 
ikki longur kann uppihalda sær sjálvum og/
ella familjuni við egnari inntøku, er ein trupul 
støða, ið hevur nógvar avmarkingar við sær”. 
Og tað er júst í meldrinum at fóta sær aftur, 
at nøkur vísa til, hvussu tað er at fara frá at 
vera “borgari til brúkara”. Við hesum meinast 
ein støða, har ein fer frá at vera luttakandi 
og hava rættindi til at vera ein, sum fær eina 
tænastu. 

Tað er ein eyðmjúkleiki knýttur at hesi 
viðurkenning, men samstundis eisini ein 
ávísing til rættin at taka ímóti hjálp, tá ið 
hetta er bygt inn í okkara samfelagsskipan, 
har samhaldsfesti er ein aðaltáttur.

Hóast vit alment hava hesa viðurkenning 
av samhaldsfesti, siga fleiri í kanningini, at 
tey uppliva niðrandi útsagnir sum tað at 
“nassa upp á samfelagið”. Tey kenna, at tað 
ikki er “politiskt korrekt” at vera fyritíðar
pensjónistur, og tí lata tey ongan ella so fá 
sum gjørligt vita tað.

Tað at gerast fyritíðarpensjónistur grundar 
altíð á mistar førleikar og gevur tí øktan tørv 
á tænastum frá eitt nú heilsu- og almanna
verki. Hóast nøkur ikki ynskja, at “onnur” 
skulu kenna teirra støðu, eru tað onnur, 
sum siga, at “tey einki leggja í, hvat onnur 
halda”. Hetta er ein rættur, ið okkara sam
felagsskipan ber í sær. Samstundis verður 
tað víst á, at hetta ikki merkir, at støðan er 
fult nøktandi, tí tey flestu hava trupult við at 
fáa endarnar at røkka saman, og at støðan 
sum heild hevur nógvar avbjóðingar við 
sær.

Samanlagt kann sigast, at flestu fyritíð
arpensjónistar síggja seg sum borgarar, 
ið hava rætt til tænastur, ið teir sjálvir og 
familjur teirra hava goldið fyri. Nøkur teirra 
lýsa hetta sum eina ringa støðu at vera í, tí 
ein gerst brúkari í staðin fyri borgari, og tað 
at liva av almennum pengum ikki kennist 
væl. Nøkur taka hesa støðu í so stórum 
álvara, at tey “ikki vilja søkja ella biðja um 
nakað umframt pensjónina hvønn mánaða.” 
Tey siga, at tað kennist mannminkandi at 
bidda og at nassa upp á samfelagið. 

4.5 Samanumtøka
Samanumtikið kann sigast, at fyritíðarpen
sjónistar eru eyðmjúkir og takksamir fyri 
møguleikan at fáa pensjón, og at tey gera 
alt fyri at megna at liva av henni, hóast tað 
hevur við sær, at hvør króna verður vend. 
Sum víst í kapitli 2, so eru munandi batar 
hendir við útgjaldinum av pensjónum 
samanborið við 2005. Líka týdningarmikið 
er tað – sum eisini víst í hesum kapitlinum 
– at batar eru hendir á øðrum økjum við, 
eitt nú tá ið talan er um størri viðurkenning 
av teimum rættindum, sum tey við breki 
hava í samfelagnum, soleiðis sum ávíst við 
spurninginum um atgongd og mobiliteti.

Í fyrru kanningini Biskopstø, O. & á Mýri, 
M. (2007), kendu tey flestu seg útihýst frá 
arbeiðsmarknaðinum, men henda kann
ingin vísir, at støðan er eitt vet øðrvísi í dag. 
Vit síggja m.a, at tey, sum fáa tillutað fyri
tíðarpensjón, hava verið í skipanum, eitt nú 
í vardum starvi ella tillagaðum starvi, har tey 
– tá ið tað ikki hevur borið á mál, tí sjúkan 
ella brekið hevur forðað ov nógv – hava 
fingið játtað pensjón. Hetta tykist eisini at 
vera orsøkin til, at so fá hava arbeiði aftur at 
pensjónini. Vísandi til møguleikan, ið fleiri 
– hóast sjúku – hava fingið at royna seg á 
arbeiðsmarknaðinum, sigur tað nakað um, 
at arbeiðsmarknaðurin í dag er rúmligari, 
enn hann var í 2007.

Fyritíðarpensjónistar eru ikki nakar homo

genur bólkur; tað vita vit, og tað er galdandi 
bæði í mun til fíggjarligu og persónligu fyri
treytirnar annars. Pensjónin er tann sama, 
alt eftir hvørjum slagi av pensjónsbólki ein 
hoyrir til, men tað er eitt nú stórur munur 
á, um tú til dømis hevur eina persónliga 
trygging, sum lættir um yvirgongdina 
til pensjónstilveruna, um húsini eru við 
at vera útgoldin ella ikki v.m. Almenna 
skipanin kann í ávísan mun taka hædd 
fyri hesum, men fyri nøkur kann tað geva 
stórar avbjóðingar. Í ávísum førum er tað 
tí ein stórur fíggjarligur bati at kunna hava 
inntøku afturat pensjónini, eisini hóast 
tey flestu forvinna so mikið lítið, at tað 
ikki ávirkar tað, tey fáa útgoldið. Sum víst 
í kapitli 2, so er tað minni enn helvtin av 
øllum fyritíðarpensjónistum, ið hevur inn
tøku aftur at pensjónini.

Tey flestu í hesi kanningini hava fingið til
boð sambært lógini um arbeiðsfremjandi 
tiltøk. Sum víst á omanfyri, so kann hetta 
eydnast, men ofta er tað so, at tilgongdin 
steðgar upp, tí heilsan ikki er til tað. Tey, 
sum hava stutta skúlagongd – eitt nú 7. 
flokk – vísa seg at hava størri avbjóðingar 
við arbeiðsbúgving enn onnur, og tí hevur 
pensjónin verið seinasti møguleikin. 

Serliga gjøgnumgangandi er júst munurin 
millum teir fyritíðarpensjónistar, sum hava 
persónligar førleikar, tí tey eitt nú hava 

“Pensjónin kennist sum ein gáva, ið eg skal vera nøgd við.”

”Pensjónin er ein posi av pengum, ið samfelagið  
letur fyri at fáa meg at tiga.”

“Eingin frá tí almenna hevur tosað við meg um framtíðina, sjálvt um 
eg var ung kona, tá eg bleiv sjúk.”

4

eina útbúgving, og so tey, sum ikki hava. 
Tað er týðiligt, at tann bólkurin, sum eitt nú 
stríðist við orðblindni ella fáum bókligum 
førleikum, eisini hevur tað munandi verri 
við at klára at fóta sær í dagligu tilveruni 
sum fyritíðarpensjónistur. Nógv bendir eis
ini á, at tað eisini er hesin bólkurin, sum 
hevur tað serliga avbjóðandi at megna tann 
fíggjarliga partin.

Báðir bólkar av fyritíðarpensjónistum, vit 
her hava tikið fram, hava sostatt tað til 
felags, at tey hava nógv skerdar møguleikar 
í mun til heilsu og tað at liva eitt virkið 
sosialt lív. Av tí sama koma alt ov nógv 
teirra at stríðast við einsemi og partvíst 
eisini immobiliteti orsakað av støðuni, 
tey eru í. Hetta sigur aftur eitt sindur um, 
hvussu týdningarmikið tað er í heilsu- og 
sosialverki at hava skipanir fyri at handfara 
slíkar støður.

Gjøgnumgangandi kann eisini sigast, at 

tað hjá fyritíðarpensjónistum er stórur 
saknur á kunning og vitan um rættindi og 
møguleikar. Fleiri nevna, at júst hetta og 
tann óvissan, sum stendur av hesum, hindr
ar teimum í at finna seg til rættis í tí støðu, 
tey eru komin í.

Hóast tilfeingið í nærumhvørvinum er nøkt
andi fyri tey flestu, so eru avmarkingar í 
eitt nú flutningi og tøkniligari atkomu, ið 
kennist forðandi fyri teirra trivnað. Í nøkr
um samrøðum verður víst á, at tað hevði 
bøtt um ørkymlanir og sakn og styrkt 
um heilsustøðuna og trivnað, um tað 
onkursvegna var ein bindiliður millum 
tað almenna og fyritíðarpensjónistin; eitt 
nú ein, ið kundi hugt at samlaðu støðuni 
hjá viðkomandi og familjuni og komið við 
kunning um rættindi og møguleikar. Ikki 
minst, tí hesin fakpersónur kennir skipanina 
og veit, hvørjar hurðar ein skal banka uppá. 
Sum nú er, halda fleiri seg aftur, júst orsakað 
av at tey ikki vita, hvar tey skulu venda sær.

5.1 Inngangur
Í hesum kapitlinum skulu vit flyta okkum inn 
í eina nærri greining av gerandiskorunum 
hjá føroyskum fyritíðarpensjónistum. Tað 
gera vit við at hyggja at hugtøkunum, vit 
lýstu í fyrsta kapitli, um at hava, at elska og 
at vera. Endamálið við hesum er at royna at 
gera eina samlaða meting av lívskorunum 
hjá einum føroyskum fyritíðarpensjónisti. Í 
so máta byggir kapittulin á teir undanfarnu, 
men har tað er neyðugt, taka vit eisini 
nýggjar lýsingar við, grundaðar í okkara 
samrøðum.

Sum lýst í fyrsta kapitli, fevnir hugtakið at 
hava um tey materiellu korini, t.e. fíggjarlig 
og onnur persónlig viðurskifti sum heilsu, 
útbúgving og møguleikar annars, t.d. tæn
astur, sum vælferðarsamfelagið hevur at 
bjóða. Hugtakið at elska sipar til sosialar 
relatiónir, t.e. at hava sosial sambond við 
onnur menniskju og at kenna seg sum ein 
part av sosiala lívinum í samfelagnum. At 
vera sipar til týdningin hjá tí einstaka at 

kenna seg sum nakað serligt, at hava ein 
samleika í støðuni, ein er í, har ein kennir 
seg hava ávirkan á samfelagið og fær 
”realiserað seg sjálvan”.

Hesi trý hugtøkini hanga saman, soleiðis 
at skilja, at tey fíggjarligu viðurskiftini t.d. 
ávirka møguleikarnar fyri samveru og tað at 
kunna realisera seg sjálvan. Tað ber eisini til 
at liva “tað góða lívið”, hóast ein ikki hevur 
ta stóru inntøkuna. Tað eru eisini sosialar 
umstøður, t.d. títt persónliga netverk, út
búgving o.a., ið eisini eru við til at avgera 
lívskorini.

At fyritíðarpensjónistar eru ein láglønar
bólkur, er sjónligt. Samstundis eru fyritíðar
pensjónistar ógviliga ymisk sum menniskju, 
bæði í mun til fíggjarlig viðurskifti, nærum
hvørvi og avbjóðingar. Tað er eisini tí, at 
samanspælið millum at hava, at elska og 
at vera hevur so stóran týdning at fáa fram. 
Tað er hetta, vit greina í hesum parti.

5.2 Materiellu viðurskifti fyritíðarpensjónista 
(At hava)
Av teimum tjúgu informantunum í hesari 
kanningini eru tað trý, ið siga seg vera væl 
fyri fíggjarliga. Øll hini siga, at tað fíggjarliga 
akkurát melur runt, og at hvør króna má 
vendast. Tað hjálpir væl til í fíggjarligu 
støðuni, tá ið tey eisini hava møguleika 
fyri eini lítlari inntøku aftur at pensjónini – 
nakað, sum ein lítil helvt (níggju av teimum 
tjúgu) hava. Tá fíggjarligu viðurskiftini eru 
trong, mugu nógv teirra eisini gera frával 
í gerandisdegnum, sum onnur taka sum 

givið. Tað kann eitt nú vera at hava alnet 
og teldu. Serliga svárt nívir tað, tá tað at 
kunna gera okkurt saman við børnunum, er 
neyðugt at velja frá. 

Í heila tikið hevur tað at vera flytførur sera 
stóran týdning í dagsins samfelagi, og hetta 
er eisini galdandi, hóast ein hevur skerdar 
førleikar. Tí raðfesta tey allarflestu sera høgt 
at hava ein bil, tí bilurin heilt einfalt gevur 
eitt frælsi, tey ikki kunnu vera fyriuttan.

FYRITÍÐARPENSJÓNISTUR Í FØROYUM  
- GREINING

Teir fyritíðarpensjónistar, sum eru betri fyri 
fíggjarliga, hava havt okkurt slag av trygg
ing, sum tey í sambandi við íkomnu støðuna 
hava fingið útgoldna, ella eitt nú eina 
pensjón gjøgnum tað arbeiðið, tey hava 
røkt. Tað er eyðkent fyri hendan bólkin, at 
tey antin hava eina yrkisútbúgving ella eina 
hægri útbúgving. Tað er eisini greitt, at teir 
fyritíðarpensjónistar, sum hava ein maka, 
ið hevur eina lønarinntøku, eisini hava eina 
týðiliga betri fíggjarstøðu enn tey, sum eru 
støk.

Tað er nokk so sigandi, at bert ein av okkara 
informantum býr í einum almennum bú
staðartilboði. Fjúrtan av okkara informant
um hava egin hús, meðan tey seks búgva 
inni hjá foreldrum ella aðrari familju. Fleiri 
nevna, at tey hava verið heppin og hava 
fingið húsini bíliga frá familju. Onnur eru í 
tí hepnu støðu, at tey høvdu eina trygging, 
ið munandi minkaði um lánið av húsinum, 
tá ið óhappið hendi. Onnur mugu stríðast 
við at fáa goldið lán niður, og tað at selja 
húsini hevur tí eisini verið uppi á tal. 
Spurningurin verður tó, hvat hetta førir við 
sær, tí tey síggja ein bústaðarmarknað, sum 
er sera trupul fyri fólk við lágum inntøkum. 
Hendan støðan ger eisini, at nøkur føla 
seg bundin at tí húsi/staði, tey eru í. 
Onkur kundi t.d. hugsað sær at flutt til eitt 
meginøki, har møguleikarnir fyri at luttaka 
í ymiskum aktivitetum eru betri enn har, tey 
eru. Yvirskipað kann sigast, at spurningurin 
um bústað hjá fyritíðarpensjónistum rakar 
inn í almenna bústaðarpolitikkin, har 
almannagagnligir bústaðir ikki tykjast at 
hava høga politiska raðfesting.

Meðan tríggir av okkara informantum siga 
seg ongan trupulleika hava við at greiða 
sínar umstøður sjálvir, so eru øll hini á ein

um máli um, at tey kundu hugsað sær fleiri 
møguleikar, kunning og hjálp frá tí almenna 
og –ikki minst – ein meiri aktivan ella 
fremjandi sosialpolitikk, tá ið tað kemur til 
at hjálpa við at megna gerandisdagin. Fleiri 
undrast á, at tá ið pensjónin er upp á pláss, 
so eru viðurskiftini við “tað almenna” liðug, 
og restin er upp til teirra. Nøkur av teimum 
leggja eisini dent á, at tey hava eina ábyrgd 
“at taka seg saman”. Men tað er júst har, at 
sjúkustøðan kemur uppá tal og ger tað 
trupult. Onnur hava eina støðu mótvegis tí 
almenna, at tey ikki rættiliga tora at krevja 
meira enn tað, tey hava fingið, tí tey hava 
ein ótta fyri at vera ov krevjandi, ella at 
hetta kann ávirka teirra tørv fyri hjálp, tá ið 
veruliga stendur á. 

Í kapitli 2 gjøgnumgingu vit lógarkarmar og 
fíggjarligu korini, sum fyritíðarpensjónistar 
í Føroyum hava. Tað er ongin ivi um, at 
hesi árini – síðani kanningina frá 2007 – 
eru stór framstig á pensjónsøkinum, har 
fíggjarligu korini eru batnað, umframt 
at rákið er at fara burtur frá lægstu 
pensjónini. Fleiri av teimum, sum fáa 
miðal pensjón, siga, at tað er serliga tungt 
at fáa endarnar at røkka saman, tí tað, tey 
megna av arbeiði, er ov lítið til at klára seg 
við, ella tí onki arbeiði er at fáa í mun til 
teirra umstøður. Hóast framstigini, er tað 
framveigis so, at fyritíðarpensjónistar eru 
ein láginntøkubólkur við avmarkaðari fíggj
arligari orku.

FYRITÍÐARPENSJÓNISTUR Í FØROYUM  

5.3 Sosialu umstøðurnar hjá 
fyritíðarpensjónistum (At elska)
Ongin ivi er um, at fyritíðarpensjónin leggur 
fíggjarliga støði undir tilveruna hjá teimum, 
sum verða rakt av álvarsligum kroppsligum 
ella sálarligum hendingum. Hetta lættir 
um og gevur ein tryggleika, sum allir 
fyritíðarpensjónistar í hesi kanningini vísa 
til at vera kærkomin, tá slíkt hendir. Hetta 
hóast tey eru væl vitandi um, at pensjónin 
setur tey í ein láglønarbólk, har inntøkan 
er væl lægri enn ein miðal verkamannaløn. 
Tað ger, sum longu viðgjørt, at allarflestu 
teirra mugu venda hvørjum oyra fyri at fáa 
gerandisdagin at mala runt. Vit vóru í kapitli 
3 og 4 inni á týdninginum, sum sosialu um
støðurnar hjá fyritíðarpensjónistunum hava 
fyri teirra trivnað og vælveru, ikki minst, 
sum eitt íkast til ein gerandisdag, sum 
fíggjarliga og persónliga kann vera tungur.

Umframt brekið ella sjúkuna, so er stóra 
broytingin hjá tí breiða skaranum av fyri
tíðarpensjónistum, at tey noyðast at taka 
seg – heilt ella partvíst - av arbeiðsmarkn
aðinum. Tann týdningurin, starvsfelagar 
og onnur viðurskifti kring eitt arbeiðspláss 
hava fyri trivnað og sosiala vælveru, kann 
ikki undirmetast. Umframt missin av ar
beiðinum, missir ein eisini tey sosialu 
sambondini, ið eru knýtt at hesum. Fleiri 
siga, at sambandið við arbeiðspláss og 
starvsfelagar so líðandi hvørvur, tí gerandis
dagurin broytist so nógv. “Tá ið hini eru til 
arbeiðis, ert tú einsamallur heima, og tá 
fært tú ikki verið við í tí, sum fyriferst, verður 
avtalað o.s.fr.” – og tá fánar luttøkan.

Hjá fleiri er støðan eisini soleiðis, at tey 

tilvitað halda seg frá ov nógvum sosialum 
sambandi, eitt nú tí fylgjurnar av eini sjúku 
ella fíggjarliga støðan ger tað lættast bara 
“at trekkja seg”. Fleiri vísa á, at tey ikki longur 
luttaka í sjálvbodnum felagsskapi, sum tey 
áður gingu høgt uppí.

Heilt eintýtt peika øll í hesi kanningini á, at 
tað er familjan, sum traðkar til, har tey ikki 
sjálv megna tað – tað veri seg sum hjálp 
við tí fíggjarliga ella sum handalig hjálp av 
einhvørjum slagi. Tað er eisini familjan og 
kanska onkrir tættir vinir, sum kompensera 
fyri missin av sosialum relatiónum, ein hevði 
á arbeiðsplássinum ella felagsskapinum, ein 
luttók í. Og hóast tey flestu siga seg búgva 
í einum góðum grannalagi við góðum sam
anhaldi, hava tey valt at halda seg meiri til 
familjuna og hennara stuðul.

Tá tað kemur til sosialu støðuna, er aftur 
her ein fyrimunur at vera í einum parlagi. 
Hetta kemur einfalt av, at makin er tann, 
sum kompenserar fyri tað, tann rakti ikki 
megnar. Umframt møguligan maka, eru 
tað foreldur, systkin og børn, ið vanliga eru 
tey, sum hjálpa til, men tað kann eisini vera 
onkur beint uttan fyri nærmastu familjuni. 
Øll peika eisini á, at samanhaldið í familjuni 
er gott.

Munur kann tó vera á, hvussu breitt hug
takið familja røkkur, tí meðan onkur er sera 
tætt knýttur at einum ella tveimum fam
iljulimum – oftast einum foreldri – so tosa 
onnur um familjuna í einum breiðari týdn
ingi, ið eitt nú kann vera mostrar, ein gubbi, 
e.t. 

5.4 Pensjónisturin sum samfelagsborgari (At 
vera)
Í týdninginum hjá Allardt snýr at vera seg 
um, hvussu tann einstaki fatar seg sjálvan 
í mun til samfelagið, tað at kenna, at ein 
er nakað, at ein hevur møguleikan til at 
menna seg sjálvan, og at ein kennir seg 
sum ein virdan part av samfelagnum.

Nakrir fyritíðarpensjónistar kenna sína 
støðu soleiðis, at tey hava skift missin av 
eitt nú arbeiði við eina størri luttøku í eitt 
nú onkrum felagsskapi ella við nøkrum 
fáum tímum av arbeiði. Hetta er neyðugt 
fyri at halda seg í gongd og fyri at trívast í 
gerandisdegnum. 

Nøkur viðurskifti – tá ið tað kemur til møgu
leikan fyri luttøku í samfelagnum – eru 
eisini greitt blivin betri seinastu árini. Sum 
víst frammanundan, er eitt nú atgongdin 
hjá teimum við kroppsligum breki blivin 
betri nógvastaðni, umframt at umhugsni 
við at taka atlit – eisini meiri alment – er 
blivið betri. Harumframt eru tað fleiri 
arbeiðsgevarar, sum virknir arbeiða við 
at hava fólk við avmarkaðum førleikum í 
starvi.

Hetta eru eisini stig á rættari leið, men sam
røður okkara vísa samstundis greitt, at talan 
framvegis er um eina breiða avbjóðing, 
sum vit sóu tað í kanningini frá 2007. 
Tað er áhugavert, at meðan øll halda seg 
fylgja væl við í, hvat fer fram í samfelagn
um, so eru tað 3/4 av teimum, ið hava 
luttikið í hesi kanningini, ið ikki halda seg 
luttaka nakað serligt – ella yvirhøvur – í 
samfelagsligum virksemi ella viðurskiftum. 
Stóri meirilutin hevur eina kenslu av at vera 
uttan fyri samfelagið, og fleiri teirra kenna 
seg beinleiðis útihýst. Men aftur her er eitt 
fjølbroytni í svarunum, har vit kunnu býta 
svarini í bólkar, har sami persónur tó kann 
koma fyri í fleiri av bólkunum. 

Ein bólkur hevur ta tilvitaðu strategi at halda 

seg mest fyri seg sjálvan. Hetta skal skiljast 
soleiðis, at tey kenna tað neyðugt fyri at 
megna árinini av tí sjúku ella breki, sum tey 
hava. Tey halda seg sum oftast til nærmastu 
familjuna ella okkurt tætt vinfólk sum sítt 
netverk. Men kenslan av at standa uttanfyri 
og ikki megna at geva til samfelagið kann 
hóast hetta vera stór. Tó so, onkur teirra 
trívist í tí, eitt nú tí viðkomandi er fakliga 
væl fyri og fær meiningsfulla tíð gjøgnum 
fakligt arbeiði, tá ið orkan er til tað.

Fyri onnur – tey flestu – snýr tað seg serliga 
um missin av tí sosiala felagsskapi, ið eitt 
arbeiðspláss gevur. Og tað er ofta hetta, 
sum ger, at tey í nærsamfelagnum kenna 
seg heilt uttanfyri, tí tað líkasum liggur í 
luftini, at tá ið ein bara gongur heima, so 
er mann ein ónytta og ein nassari. Summi 
kenna tað soleiðis á sær, men onnur siga 
eisini, at tey beinleiðis hoyra hetta. Hetta 
ger seg – ikki óvæntað – serliga galdandi 
hjá teimum, har sjúkan ella brekið ikki er 
sjónligt.

Ein triði bólkur eru tey, sum eisini kenna 
seg ella hava kent seg uttanfyri, men hava 
persónligu styrkina, ið skal til fyri at standa 
ímóti tí stigmatisering, sum kann standast 
av teirra støðu. Nøkur hava tað yvirskotið, 
sum skal til, ikki at lata sjúku ella umstøður 
taka ræðið, og fara tey inn í ymiskt virksemi, 
tey hava áhuga fyri. Hetta sigur nakað um 
týdningin av einum góðum sosialum net
verki, men eisini nakað um týdningin av 
sálarliga partinum.

Gjøgnumgangandi fyri spurningin um at 
vera ein aktivur og virdur samfelagsborgari 
er ein sannroynd, at fleiri teirra eru kritisk 
mótvegis almennu stovnunum, sum tey 
hava við at gera. Tað tykist vera so, at 
t.d. viðgerðin av pensjónini gongur sína 
gongd, og síðani kemur tað upp á pláss. 
Eftir hetta sakna tey at verða dagførd, eitt 

nú við at fáa boð ella kunning um tiltøk 
til frama fyri trivnað, menning ella virkni. 
Eitt, sum tey flestu nevna, er saknurin av 
uppfylging; at tað ikki er áhugi í skipanini 
at fylgja upp ella meta um støðuna. Ikki 
fyri at kanna møguleikan at “strika” ella 

minka pensjónina, men fyri at styrkja heilsu, 
lívsgóðsku og trivnað. Fleiri hava ótta fyri, 
at pensjónin uttan orsøk verður tikin frá 
teimum, og tí hevur eitt verdigt/vinarligt 
samskifti týdning.

5.5 Samanumtøka
Greiningin av lívskorunum hjá føroyskum 
fyritíðarpensjónistum hevur víst, at bólkurin 
er sera samansettur, men hevur samstundis 
nøkur felags eyðkenni, sum vit lýsa við 
hugtøkunum at hava, at elska og at vera.

Í mun til materiell viðurskifti (at hava) er 
greiða niðurstøðan, at fyritíðarpensjónistar 
sum heild eru ein láglønarbólkur. Fíggjar
ligu korini eru batnað síðani 2007, men sæð 
í mun til eina miðal arbeiðsløn, er munurin 
framvegis stórur. Tey, sum hava havt trygg
ingar ella hava maka við arbeiðsinntøku, 
eru betur fyri, meðan støk og tey uttan 
útbúgving hava serliga trong kor. Tað ger, 
at møguleikin at fáa frælsi og tryggleika í 
dagligdegnum er ójavnur millum fyritíð
arpensjónistar, samstundis sum tað í heila 
tikið er talan um ein samfelagsbólk við 
rættiliga lágari inntøku.

Sosialu umstøðurnar (at elska) peika á 
stóra týdningin, ið familjan hevur fyri ein
staka fyritíðarpensjónistin. Familjan er 
bæði tann týdningarmesti sosiali stuðulin 
og tann praktiski hjálparin, tá fíggjarligar 
ella heilsuligar avbjóðingar gera seg gald
andi. Tey, sum liva einsamøll, eru tí í ser
ligum vanda fyri einsemi og sosialari av
byrging. Nógv teirra uppliva eisini, at 
arbeiðsmarknaðurin og sjálvboðið virksemi 
hava mist týdning, og at teirra sosiali felags
skapur er smalkaður til nærmastu familj
una. Hetta ger tað enn meira týðandi við 
møguleikum fyri skipaðum og sosialt mein
ingsgevandi virksemi, sum nógv teirra 
sakna.

Tá ið tað kemur til at vera, er tað sjónligt, 
at nógvir fyritíðarpensjónistar kenna seg 
hava lítlan møguleika at vera virknir borg
arar í samfelagnum. Stigmatisering og for
dómar – tankin um at “nassa upp á sam
felagið” – er nakað, sum ger, at fleiri halda 
seg aftur við at taka lut. Samstundis vísa 
nøkur dømi, at arbeiðsbúgving, tillagað 
arbeiði ella felagsskaps-orienterað virksemi 
kunnu geva møguleika fyri sjálvmenning 
og virðing. Men hetta krevur skipaða veg
leiðing, opinleika og atgongd til møgu
leikar, sum framvegis í dag hava manglar.

Samanumtikið vísir greiningin, at hóast 
tað eru munandi batar á pensjónsøkinum 
seinastu árini, so eru fyritíðarpensjónistar 
framvegis millum teir mest viðbreknu 
borgararnar í Føroyum. Lívskorini hjá nógv
um teirra eru merkt av fíggjarligari trongd, 
avmarkaðum sosialum netverkum og einari 
óvissu um møguleikan at vera virkin og 
virdur samfelagsborgari. Hetta undirstrikar 
týdningin av, at vælferðarskipanin ikki bara 
tryggjar fíggjarligan grundtryggleika, men 
eisini skapar karmar fyri sosialari luttøku, 
sjálvmenning og virðiligum lívi.

5

6.1 Niðurstøður
Kanningin hevur staðfest, at fyritíð
arpensjónistar í Føroyum framvegis mynda 
ein bólk við serligum avbjóðingum, hóast 
munandi batar eru hendir síðani 2007.

Fyrst og fremst er staðfest, at fyritíðarpen
sjónistar eru ein láginntøkubólkur, sum 
– hóast hægri veitingar enn fyri tveimum 
áratíggjum síðani – hevur ein inntøku
karm, ið liggur væl undir tí, sum ein miðal 
arbeiðsinntøka gevur. Nøkur hava møgu
leikar, sum kompensera nakað fyri inntøku
missin, og missurin sæst serliga aftur hjá 
teimum, sum ikki hava egnar tryggingar 
ella maka við arbeiðsinntøku.

Somuleiðis er staðfest, at sosialu netverkini 
eru avgerandi fyri lívsgóðsku og trivnað. 
Hjá fyritíðarpensjónistinum gerst familjan 
tann týdningarmikli stuðulin og má aloftast 
traðka eyka til, bæði viðvíkjandi praktiskum 
og kanska fíggjarligum viðurskiftum, tá 
sambandið við arbeiðsmarknaðin missir sín 
týdning. Nógvir fyritíðarpensjónistar trekkja 
seg frá øðrum sosialum lívi enn nærmastu 
familjuni. Hetta førir hjá mongum við sær 

størri einsemi, enn tey eru von við, og enntá 
eina avbyrging frá samfelagnum. Tey, ið 
ikki hava sterka familju at traðka til, eru í 
serligum vanda fyri sosialari avbyrging.

Triðja niðurstøðan er, at fyritíðarpensjónistar 
kenna seg sum borgarar við avmarkaðari 
ávirkan og virðing. Hóast tilgongdir í mun 
til atgongd, arbeiðsmarknað og almenna 
viðurkenning eru batnaðar, er framvegis ein 
sterk kensla av stigmatisering. Tað at vera 
“brúkari” heldur enn “javnbjóðis borgari” 
skapar eina sosiala og sálarliga byrðu, sum 
ger tað torført at realisera seg sjálvan og 
kenna seg sum virknan part av samfelagn
um.

Samanumtikið vísir kanningin, at hóast væl
ferðarskipanin hevur loyst grundleggjandi 
uppgávurnar við at geva rætt til pensjón 
og harvið eina ávísa fíggjarliga trygd, so er 
tað ikki nóg mikið. Fíggjarliga trygdarnetið 
er neyðugt, men ikki nóg mikið til at tryggja 
eitt gott lív. Tað krevjast eisini karmar fyri 
sosialari luttøku, fyri menning og fyri at 
varðveita og styrkja sjálvsvirðið.

6.2 Tilráðingar
Grundað á arbeiðið við hesi verkætlan 
og tær niðurstøður, sum eru gjørdar, 
seta vit nøkur hugskot fram um, hvussu 
viðurskiftini hjá fyritíðarpensjónistum 
kunnu betrast. Inntøkuviðurskiftini eiga 
at verða nærri útgreinað, m.a. fyri at 
meta um, hvussu fíggjarligi ótryggleikin, 
nógv teirra uppliva, kann bøtast. Er t.d. 
møguligt at geva størri inntøku aftur at 
pensjónini, ella eru lønarstigini ov lág í mun 
til materiellu krøvini í samfelagnum? Batar 

av hesum slag høvdu kunnað givið fleiri 
møguleikan at vera virkin og samstundis 
bøtt um fíggjarligu støðuna. Eisini eigur at 
verða hugsað um, at ein sosialt rættaður 
bústaðarpolitikkur hevði tikið hædd fyri, 
at fyritíðarpensjónistar ofta eru bundnir 
av høgum húsakostnaði. Tí høvdu eitt nú 
betri møguleikar fyri almannagagnligum 
bústøðum ella býlisstuðul helst kunnað 
bøtt munandi um lívskorini hjá fyritíð
arpensjónistum. 

NIÐURSTØÐUR OG TILRÁÐINGAR

6



Fyritíðarpensjónistar í Føroyum - Lívskorskanning

59

Tørvur er á onkrum slagi av skipan, sum 
betri kann tryggja, at fyritíðarpensjónistar 
hava møguleika fyri dagligum virksemi, ið 
gevur innihald og meining – eisini út yvir 
tað, sum er bundið at heilsu- og sosialtæn
astum. Tað kann vera skeið, felagsskapir, 
mentanartiltøk, ítriv ella sjálvboði arbeiði. 
Samstundis er greitt, at tað er eisini tørvur 
á eini betri samskipan millum sosialar og 
heilsuligar tænastur.

Mobilitetur og flytføri eru viðurskifti, ið 
tey flestu leggja stóran dent á. Tí er eisini 
neyðugt ikki at slaka á hesum øki, men 
heldur at finna góðar og fleksiblar loysnir. 

Almannaverkið, kommuna ella annar stovn
ur átti at havt eina skipaða uppfylging eftir 
játtaða pensjón, t.d. við regluligum sam
røðum, har ein kann fáa vegleiðing og 
kunning um møguleikar, rættindi og støður. 
Hetta hevði givið bæði praktiska hjálp og 
styrkt sjálvsvirðið hjá pensjónistunum. 
Kommunur, stovnar, feløg og Almanna
verkið kundu í størri mun ment samstarv 
við áhugafeløg og frívilligar stovnar fyri at 
skapa eitt fjølbroytt tilboð, t.e. styrkja sam
starvið upp á tvørs av tí fíggjarliga, sosiala 
og heilsuliga.

Fyri at minka um stigmatisering eigur at 
verða arbeitt miðvíst við upplýsing og 
kunning um fyritíðarpensjónistar sum part 
av samfelagnum. Hetta snýr seg bæði um at 
vísa á teirra rættindi og teirra møguleikar at 
geva eitt íkast.

Tað kundi verið ment ein skipan við tvør
fakligum toymum, sum kunnu fylgja við 
fyritíðarpensjónistum, serliga í teimum 
fyrstu árunum eftir vanlukku ella sjúku. 
Hetta hevði tryggjað betri samskipan 
millum heilsuverkið, almannaverkið og 
kommunal tilboð.

Endiliga vísir kanningin á, at nógv høvdu 
havt betri lívskor, um teirra sjúka ella brek 
varð staðfest og viðgjørt fyrr í lívinum. 
Hetta er týdningarmikið at hava við, tá 
arbeitt verður við at styrkja fyribyrgjandi 
tiltøk, útbúgvingarmøguleikar og stuðul, 
herundir til ung við sjúku ella breki, so tey 
ikki missa møguleikan at fáa útbúgving og 
arbeiðslív.

Fyritíðarpensjónistar er ein viðbrekin bólk
ur í føroyska samfelagnum. Teirra støða 
sigur okkum nógv um, hvussu vælferðar
samfelagið virkar, og hvussu langt vit eru 
komin á leiðini móti einum samfelagi, har 
øll hava rætt til eitt virðiligt og innihaldsríkt 
lív. Hetta er ikki bert ein spurningur um 
fíggjarligan tryggleika, men líka nógv um 
at skapa karmar fyri sosialari luttøku og 
virðing.

Við at styrkja fíggjarligu korini, menna 
sosialar møguleikar og tryggja fyritíðar
pensjónistum ein meiri virknan leiklut í 
samfelagnum kunnu vit taka næsta stigið 
móti einum meiri inklusivum og samhalds
føstum Føroyum.

